




„Ako se od svih bosanskih gradova zagledamo najprije u stari grad Jajce, onda ćemo naći 
da ni jedan grad u Bosni nije toliko lijep ni bosanski kao što je Jajce, jer je cio ovaj grad kao 
izliven – i nigdje kao ovdje grad i njegov čovjek ne čine jedinstvenu cjelinu“ - Ćamil Sijarić. 

I baš ta cjelina, ljudi i grad, čine da Jajce iz godine u godinu sjaji jačim sjajem. 

Dragi čitatelji,

Pred vama se nalazi sedmo godišnje izda-
nje Informativnog biltena Općine Jajce u 
kojem smo izdvojili najznačajnije projekte, 
događaje i manifestacije koje je u 2023. godini 
realizovala, inicirala i podržala Općina Jajce. 

Poštovane sugrađanke i sugrađani,

Iza nas je još jedna godina u kojoj smo predano 
radili kako bi svi naši građani, ali i posjetioci našeg 
grada bili zadovoljni. Jajce je u mnogim segmen-
tima drugačiji grad od većine gradova u BiH. 
Obdarila ga je priroda, ali smo pored toga u pro-
teklom periodu uložili značajan trud da bismo bili 
drugačiji. 

2023. godinu obilježili su brojni događaji, projekti, manifestacije, koncerti na što smo ponosni, 
ali najponosniji smo na naše Jajčane bez kojih grad ne bi imao svoje lice. Zajedno, činili smo 
sve da Jajce nastavi očaravati putnike prolaznike, ali i svima nama biti mjesto ugodno za život. 
Općina Jajce, naša javna preduzeća i ustanove, nevladine organizacije i udruženja, sportski 
kolektivi, privrednici, jednom riječju svi građani Jajca, ali i oni u dijaspori, doprinijeli su, svako 
na svoj način, da s ponosom ugostimo sve one koji su u 2023. godini pohodili naš grad, ali smo 
pokazali i da zajedno možemo učiniti Jajce gradom ugodnog življenja i zadovoljnih ljudi.

Zajedničkim radom, međusobnim uvažavanjem različitih mišljenja i tolerancijom gradimo 
budućnost kakvu želimo – zajednicu sretnih, zadovoljnih i ponosnih ljudi.

Čuvajmo Jajce – grad koji šapuće historiju, čuva kosti kralja i prkosi vremenu.

                                                                                   Načelnik Općine Jajce Edin Hozan

U 2023. godini, u sanaciju i rekonstrukciju gradskih ulica, lokalnih puteva i mostova na po-
dručju općine Jajce, sanaciju i rekonstrukciju javne rasvjete, vodosnadbjevanje i kanalizaci-
ju, rekonstrukciju i izgradnju sportske infrastrukture, čišćenje i održavanje zelenih površina 
i saobraćajnica, izgradnju i sanaciju objekata od značaja za zajednicu i izradu prostorno 
planske dokumentacije uloženo je 10 miliona KM.

SANACIJA, REKONSTRUKCIJA I IZGRADNJA
PUTEVA, VODOTOKA I MOSTOVA

U 2023. godini nastavili smo ulagati u poboljšanje cestovne infrastrukture. Vrijednost 
uloženih sredstava iznosi više od 3,5 miliona KM. 

Sanacija puteva u naseljima 

Radovi na sanaciji dijela lokalne ceste Kruščica 
– Lendići – Doribaba – Bistrica – Šimića Polje 
u dužini od blizu 1000 metara privode se kraju. 

Vrijednost radova je preko 750.000 KM, a 
proširenje ove saobraćajnice doprinijet će i 
sigurnosti saobraćaja. 

Povezujući najkraćom rutom mjesno područje Vlasinje sa gradskom zonom proširen je i rekon-
struisan lokalni put M5 Mile – Borci – Vlasinje u dužini od 650 metara. U ove radove uloženo 
je 116.000 KM. U sufinansiranju izgradnje ove dionice učestvovali su i mještani ovog kraja.

Potpunom rekonstrukcijom dijela lokalne ceste Hrastovi – Kruščica, na dionici oko gradske 
deponije, u dužini od oko 1000 metara, izbjegnut je prolazak pored deponije. Vrijednost ovog 
projekta iznosi gotovo 725.000 KM.

U rekonstrukciju lokalnog puta u MZ Bešpelj na dionici Seoci – Donji Bešpelj uloženo je 70.000 
KM.

S ciljem nastavka uređenja saobraćajnica na prostoru industrijske zone obezbijeđena su sred-
stva u visini od 70.000 KM za sanaciju Industrijske ulice.

Za podršku projekta rekonstrukcije lokalnog puta Donji Tokat-Bungići-Smionica Općini Jajce 
dodijeljena su sredstva Republike Hrvatske iz programa za finansiranje projekata od interesa 
za hrvatski narod u BiH za 2023. godinu u visini od 40.000 EUR-a.

Svjetlosna i saobraćajna signalizacija u tunelu Ćusine

Postavljanjem semafora i ugradnjom rasvjete u tunelu Ćusine, na dionici lokalne ceste pre-
ma naselju Ćusine, obezbijeđeno je sigurnije kretanje vozila i pješaka. Tunel je prilično uzak i 
dugačak, što je otežavalo saobraćaj. Dodatno nije bio osvijetljen, što je predstavljalo opasnost 
za pješake, tim više što se nalazi  uz Veliko Plivsko jezero. Vrijednost radova iznosila je blizu 
40.000 KM.

Uređenje korita rijeke Plive

Nastavljena je implementacija projekta uređenja korita rijeke Plive uzvodno i nizvodno od 
mosta Mračaj-faza II sredstvima u iznosu od oko 2,3 miliona KM. Završeni su radovi na izgrad-
nji praga broj 13 na rijeci Plivi u vrijednosti preko 800.000 KM. Projekat obuhvata izgradnju 
ukupno 13 pragova čiji cilj je stabilizirati korito, osigurati obale kao i sve objekte u obalnom 
pojasu, te regulisati brzinu protoka vode. Investitor radova je Agencija za vodno područje ri-
jeke Save. 

Most Mračaj

Radovi na izgradnji mosta preko rijeke Plive, na lokalitetu Mračaj, u vrijednosti od gotovo 1,3 
miliona KM, nastavljeni su i u 2023. godini. Završena je prva faza koja je obuhvatala izradu 
pothodnika i mostovske konstrukcije. Konačan završetak očekuje se u 2024. godini izgradnjom 
kružnog toka i okolišnog uređenja, a most će biti poveznica na magistralni put M-5 Jajce-Jeze-
ro. Izgradnjom mosta Mračaj unaprijedit će se i sigurnost odvijanja saobraćaja za građane koji 
žive u ovom dijelu grada.

Sanacija mosta u naselju Vinac 

Sredstvima u vrijednosti od 44.900 KM izvršeno je pjeskarenje, zaštita i farbanje metalne kon-
strukcije i ograde još jednog mosta u Vincu.

Nove nadstrešnice na autobuskim stajalištima

U mjesnim područjima Vinac, Šimića Polje, 
Donji Bešpelj i Lendići, te kod kružnog toka u 
ulici Nikole Šopa postavljene su nadstrešnice 
na autobuskim stajalištima. U projekat je 
uložena 41.000 KM. 

Ovim su nastavljene aktivnosti natkrivanja au-
tobuskih stajališta kako bi građanima, poseb-
no učenicima omogućili bolje uslove dok če-
kaju prijevoz. 

VODOSNABDIJEVANJE, KANALIZACIJA I ZBRINJAVANJE OTPADA

Projekat WATSAN

U završnoj je fazi veliki projekat u oblasti vodosnabdjevanja i odvodnje otpadnih voda 
Watsan. U toku je izgradnja vodovoda za naselja na desnoj obali rijeke Vrbas sa izvorišta 
Resnik vrijednosti od oko 4,5 miliona KM. Projekat „Vodoopskrba i odvodnja otpadnih voda u 
F BiH – WATSAN F BiH“ je do sada najveći projekat u ovoj oblasti kojim će biti riješeno pitanje 
vodosnabdijevanja i odvodnje otpadnih voda u naseljima na desnoj obali Vrbasa. 

Izgradnja lokalnih vodovoda i kanalizacione mreže 

U izgradnju vodovodne i kanalizacione mreže u jajačkim naseljima izdvojeno je gotovo 
130.000 KM.

Završeni su radovi na kaptiranju izvorišta vodovoda u MZ Vinac. U projekat je uloženo gotovo 
25.000 KM. 

Nešto više od 12.000 KM izdvojeno je za završetak radova na vodosnabdjevanju naselja 
Vrbica sa vodovoda Mile.

Spajanjem zaseoka Šide, Donja Lupnica, na gradski vodovod završeni su  radovi na izgradnji 
vodovoda u ovom naselju. U projekat je uloženo 10.000 KM.

Nastavljeni su radovi  na izgradnji sekundarne kanalizacione mreže u MZ Kuprešani. Za ove 
radove u 2023. godini izdvojeno je 35.000 KM.

U nastavak izgradnje kanalizacije u MZ Carevo Polje uloženo je 30.000 KM.

Za nastavak izgradnje kanalizacione mreže u MZ Divičani izdvojeno je blizu 17.000 KM.

POČELA SA RADOM SORTIRNICA OTPADA

U 2023. godini pušteno je u rad postrojenje za sortiranje komunalnog otpada. Stvoreni su pre-
duslovi za prikupljanje otpada i iz naselja koja nisu obuhvaćena redovnim odvozom. Sortirnica 
za sada vrši izdvajanje oko 40% korisnog otpada od ukupno prikupljenog, što uveliko utiče na 
kapacitet postojeće deponije. Sortiranjem, odnosno izdvajanjem korisnih komponenti, JKP 
„Čistoća i zelenilo“  ostvaruje i određenu finansijsku korist, a za potrebe opsluživanja postro-
jenja uposleno je i nekoliko radnika. Projekat izgradnje sortirnice s ciljem što kvalitetnijeg 
zbrinjavanja otpada u cjelosti je opravdan.

ELEKTRIFIKACIJA

Modernizacija javne rasvjete postavljanjem LED rasvjetnih tijela, s ciljem zaštite okoliša i 
smanjenja potrošnje električne energije, višegodišnji je projekat Općine Jajce vrijedan preko 
1,1 milon KM finansiran po ESCO modelu.

U 2023. godini javnu rasvjetu dobila su naselja Rika, Smionica, Bungurovina i Kruščica u 
kojima je postavljeno novih 19 stubova i 28 rasvjetnih tijela na dužini od 1250 metara.

PROGRAM ZAJEDNIČKE KOMUNALNE POTROŠNJE

U 2023. godini za održavanje i uređenje javnih 
zelenih površina, čišćenje javno prometnih 
površina, održavanje javnih dječijih igrališta i 
rekreacionih površina, održavanje gradske de-
ponije komunalnog otpada, održavanje i po-
trošnju sistema javne rasvjete, zimsko i ljetno 
održavanje lokalnih i nekategorisanih puteva i 
gradskih ulica, održavanje vodotoka, dekorisa-
nje grada i ostalu komunalnu potrošnju uloženo 
je blizu 1,5 milion KM. 

PROJEKT USPOSTAVE DIGITALNOG KATASTRA

U cilju modernizacije Općina Jajce implementira projekat uspostave novog digitalnog katastra 
na osnovu avionskog snimanja iz 1987. godine. U 2023. godini nastavljen  je proces izlaganja 
na javni uvid podataka premjera i katastarskog klasiranja zemljišta za tri katastarske općine: 
Jajce II, Divičani i Podmilačje. U 2024. godini proces izlaganja na javni uvid podataka se 
nastavlja s ciljem obuhvaćanja svih katastarskih općina Općine Jajce.

IZGRADNJA I SANACIJA OBJEKATA OD ZNAČAJA ZA ZAJEDNICU
                                                                                                
Uređenje krovova i fasada zgrada 

U posljednje četiri godine kroz ovaj projekat podržali smo obnovu i rekonstrukciju 24 zgrade 
i u te svrhe izdvojili gotovo 275.000 KM.

S ciljem postizanja energetske efikasnosti i ljepšeg izgleda stambenih naselja  nastavili smo sa 
podrškom projekata obnove i rekonstrukcije zgrada zajedničkog stanovanja. Općina Jajce je 
zajedno sa stanarima sufinansirala zamjenu krovova i uređenja fasada na pet zgrada u ulica-
ma Nova Cesta, Popa Milana Ilića, Sv. Luke, Kulina Bana i Nikole Šopa. Općina Jajce je u 2023. 
godini uložila u ovaj projekat blizu 25.000 KM što je 30% od ukupne investicije za 2023. go-
dinu. Projekat je podržalo i Ministarstvo prostornog uređenja SBK/KSB. 

Općina Jajce pružila je podršku u sanaciji i rekonstrukciji objekata privatnog stanovanja gra-
đanima lošijeg ekonomsko-socijalnog stanja kroz dodjelu sredstava za sitne popravke. 

Rekonstrukcija stare zgrade Dječijeg vrtića

U 2023. godini završena je sanacija B faze kompleksa stare zgrade dječijeg vrtića. Radi se o 
jednom objektu koji će biti ustupljen na korištenje Udruženju/Udrugi za pomoć osobama s 
poteškoćama u razvoju „Vodopad ljubavi“. 

U 2023. godini počeli su radovi u okviru C faze rekonstrukcije ovog kompleksa koji se sastoji 
od četiri zasebna objekta povezana hodnikom u kojem će biti smješten vrtić. Izgradnjom ovog 
objekta povećat će se kapacitet sadašnjeg Dječijeg vrtića „Bare“ čime će biti omogućen pri-
jem većeg broja djece.

U okviru sanacije dijela objekta stare zgrade dječijeg vrtića Općina Jajce i Catholic Relief 
Services BiH potpisali su u 2023. godini Ugovor o udruživanju sredstava u okviru projekta 
PRO-Budućnost. Vrijednost projekta iznosi blizu 190.000 KM, od čega će CRS BiH implementi-
rati donatorska sredstva USAID-a u iznosu od 80.000 KM, a preostali dio finansira Općina 
Jajce. 

Sredstva u visini od 20.300 EUR obezbijeđena su iz Programa prekogranične saradnje za koja 
su zajednički aplicirale Općina Jajce i Općina Vuka u Republici Hrvatskoj.

Radovi na zamjeni krova zgrade Doma kulture

U 2023. godini otpočeli su radovi na potpunoj zamjeni krovnog pokrova zgrade Doma kulture 
u Jajcu. Općina Jajce u ovaj projekat uložila je sredstva u visini od 65.000 KM.

Izgradnja i rekonstrukcija društvenih domova 

U 2023. godini započeli su radovi na izgradnji Društvenog doma u MZ Vlasinje. Završena je 
prva faza, a vrijednost radova iznosila je 180.000 KM. Općina Jajce sredstvima u visini od 
21.500 KM podržala je i radove na rekonstrukciji Društvenog doma  u MZ Mile. 

Sanacija Gradskog groblja „Kravlje kože“

Za nastavak sanacije Gradskog groblja „Kravlje kože“ obezbijeđena su sredstva u iznosu od 
gotovo 140.000 KM. Izabran je izvođač i potpisan ugovor o početku radova.

Kasarna Kamenice – buduća poslovna zona

Općina Jajce nastavila je sa uređenjem infra-
strukture na prostoru kasarne Kamenice s 
ciljem  stvaranja uslova za otvaranje novih 
proizvodnih pogona. U posljednjih nekoliko 
godina pet objekata je u potpunosti reno-
virano i prilagođeno za proizvodne hale, 
osigurana je osnovna infrastruktura kako bi 
se ovaj prostor vremenom mogao pretvoriti 
u poslovnu zonu. U 2023. godini sredstvima u 
visini od 61.000 KM u cjelosti je obnovljena i 
šesta hala.

Obnovljen nacionalni spomenik Kraljev grob

U povodu 560. godina  od smrti  posljednjeg bosanskog kralja Stjepana Tomaševića u Jajcu 
je  svečano otvoren „Kraljev grob”, nacionalni spomenik BiH. Projekat su zajedno sufinansi-
rali Općina Jajce, Ministarstvo civilnih poslova BiH, Federalno ministarstvo kulture i sporta, 
Središnji državni ured za Hrvate izvan Republike Hrvatske i Ministarstvo obrazovanja, mladih, 
nauke, kulture i sporta SBK/KSB. Ukupna vrijednost investicije iznosi blizu 120.000 KM. 
Nositelj aktivnosti bila je JU „Agencija za kulturno-povijesnu i prirodnu baštinu i razvoj 
turističkih potencijala grada Jajca“.

SPORTSKA INFRASTRUKTURA

Stadion Mračaj 

Općinskom vijeću Jajce sredinom 2023. godine predstavljen je Glavni projekat Gradskog stadi-
ona Mračaj koji je izradio IPSA Institut. Kako je projektom planirano stadion će imati kapacitet 
od najmanje 5.000 sjedećih mjesta, a sve tribine će biti pokrivene.

Sportska dvorana OŠ „Jajce“ Kruščica

Iz budžeta Općine Jajce izdvojena su sredstva u visini od 200.000 KM za izgradnju multi-
funkcionalne sportske dvorane Osnovne škole „Jajce“ Kruščica.

Nastavak izgradnje stadiona „Lug-Lendići“

Kako bi  stanovnici ovog područja dobili moderan stadion koji će omogućiti odvijanje brojnih 
sportskih aktivnosti radovi na izgradnji nastavljeni su i u 2023. godini. Izdvojeno je 70.000 KM. 
Planiran završetak radova je u 2024. godini.

Za nove tribine na stadionu u Šibenici 10.000 KM

Uz podršku Općine Jajce, Ministarstva obrazovanja, mladih, nauke, kulture i sporta SBK/KSB 
i mještana završena je izgradnja tribina na lokalnom stadionu u mjesnom području Šibenica. 

Nove igraonice na Carevom Polju i Milama 

Projekt je vrijedan 10.000 KM, a dvije 
područne škole OŠ „13. rujan“ bogatije su za 
nove sportske sadržaje. 
Učenici područne škole „Carevo Polje“ dobili 
su vanjsku dječju igraonicu, ocrtano igralište 
i table za koš. Školarci područne škole „Mile“ 
dobili su table sa koševima i nogometne 
golove. Projekat je u saradnji sa školom pro-
vela JU „Sport i rekreacija“ Jajce, a sred-
stva je obezbijedilo Ministarstvo za prostorno 

uređenje, građenje, zaštitu okoliša, povratak i stambena pitanja SBK/KSB. 

Općina Jajce jedna je od rijetkih općina u BiH koja nizom projekata podstiče mlade da 
ne napuštaju svoj grad i svoju zemlju. Za projekte podrške mladima, samozapošljavanje, 
poticaje u poljoprivredi, program podrške porodiljama, upošljavanje volontera i stipendira-
nje  u 2023. godini izdvojeno je  više od 1,2  miliona KM.

PRVO STAMBENO ZBRINJAVANJE

Poseban program koji realizujemo drugu godinu je program podrške subvencioniranja prvog 
stambenog zbrinjavanja mladih. To je jedan od vidova podrške mladima. Subvenciju u neto 
iznosu od 7.000 KM ostvaruju lica, ne starija od 40 godina, sa područja Jajca, koja kupuju ili 
grade prvu stambenu nekretninu na području općine Jajce. 

U 2023. godini izdvojeno je 200.000 KM.  U dvije godine izdvojili smo 380.000 KM. Pravo na 
subvenciju ostvarilo je 77 korisnika. 

Ovo je nastavak projekta Općine Jajce iz 2019. i 2020. godine kada smo subvencionirali 
kamatu na kredit za prvo stambeno zbrinjavanje. 

U OSAMNAEST GODINA DODIJELJENO 3000 STIPENDIJA

Općina Jajce jedna je od rijetkih općina u BiH koja svojim stipendistima, po potpisivanju ugo-
vora, uplati stipendiju u cjelokupnom iznosu od po 1.000 KM.

U 18 godina, dodijeljeno je gotovo 3.000 stipendija i izdvojeno blizu 3 miliona KM.  

Pravo na stipendiju u školskoj 2022/2023. godini ostvarila su 94 studenta koji studiraju na 
jednom od državnih fakulteta na Univerzitetima u Bosni i Hercegovini, ali i izvan granica naše 
zemlje. Pravo na stipendiju po osnovu ocjena ostvarili su i učenici generacije, studenti prve 
godine, a Općina Jajce posebno je ponosna na studente koji kontinuirano, iz godine u godinu, 
ostvaruju visok prosjek ocjena. Projekat nastavljamo i u narednoj godini, jer obrazovanje je 
višestruko korisno za budućnost.

NOVČANI DAR ZA SVAKU NOVOROĐENU BEBU 

Posebno smo ponosni na naš Program podrške porodiljama, odnosno novčani dar za 
svaku novorođenu bebu. U 2023. godini u ove svrhe izdvojeno je 80.000 KM i darovano 131 
novorođenče.

Općina Jajce je, u osam godina kroz ovaj program, darovala 1305 novorođenčadi i izdvojila 
730.800 KM.  

Novčani dar Općine Jajce podrazumijeva jednokratnu novčanu naknadu u iznosu od 500 KM 
i odnosi se, bez izuzetka, na sve novorođene bebe čija majka ima prebivalište na području 
Jajca. Porodicama kojima je jedno od roditelja djeteta nezaposleno pripada naknada u iznosu 
od 700 KM, a porodice u kojima su oba roditelja nezaposlena ostvaruju pravo na naknadu u 
visini od 1.000 KM.

BESPOVRATNA SREDSTAVA - POTICAJ SAMOZAPOŠLJAVANJU

Općina Jajce je u 2023. godini obnovila 
svoj projekat sufinasiranja samozapošljava-
nja u oblasti poljoprivrede i obrta. Riječ je o 
bespovratnoj finansijskoj podršci za samo-
zapošljavanje nezaposlenih lica i ima za cilj 
potporu poljoprivredi i ruralnom razvoju kao i 
razvoju zanatstva i malih preduzeća. Vrijednost 
svakog pojedinačnog ugovora iznosi 3.500 KM  
za samozapošljavanje u poljoprivredi i 5.000 
KM za sufinansiranje u oblasti obrta. 

Prethodnih godina značajno smo pomagali mladima kroz projekat podrške biznis ide-
ja i možemo se pohvaliti velikim brojem uspješnih biznisa koji su proizašli iz tog progra-
ma. Značajan broj njih je veoma aktivan i danas zapošljavaju veći broj radnika. Projekat 
„Najbolje poslovne ideje za mlade“ u sedam godina iznjedrio je 71 ideju, a Općina Jajce je 
isti podržala sa 550.000 KM bespovratnih sredstava. 

Ove godine taj program smo malo pauzirali, a prednost dali našem starom projektu podrške 
osnivanja malih obrta i samozapošljavanja u poljoprivredi s ciljem zapošljavanja malo starije 
populacije. Želja nam je da damo podršku jednoj teško upošljivoj kategoriji stanovništva kako 
bi, kroz vlastiti rad, sebi osigurali godinu radnog staža. Na taj način pomažemo onima kojima 
nedostaje godina, dvije do penzije, čime se i broj lica na evidenciji Biroa za zapošljavanje 
smanjuje.

„Biznis centar Jajce” već sedam godina nudi edukaciju i usavršavanje poslovnih ideja i vješti-
na, te pruža pomoć pri osnivanju malog biznisa. Općina Jajce ustupila je i opremila prostorije 
u zgradi Općine, a u 2023. godini za rad Biznis centra izdvojeno je 20.000 KM.

U 14 GODINA PRAKSA ZA 230 MLADIH VOLONTERA

Projekat upošljavanja mladih sa visokom stručnom spremom za obavljanje pripravničkog staža 
i sticanje jednogodišnjeg radnog iskustva Općina Jajce implementira 14 godina, a kroz isti je 
prošlo gotovo 230 volontera. Projekat u cjelosti finansira Općina Jajce, a 10 novih volontera 
sredinom 2023. godine počeli su sa obavljanjem pripravničkog staža. 

Dodatno, u Općini Jajce volonterski staž obavljaju i mladi koji su ugovore o volontiranju 
potpisali sa kantonalnim, federalnim i državnim ministarstvima.

POTICAJI RAZVOJA POLJOPRIVREDE

„Općina Jajce ulaže značajna sredstva u poljoprivredu i smatramo to veoma važnim. Zadržat 
ćemo naše ljude uz njihove kuće, podići standard, a posebno nas raduje činjenica da mladi lju-
di, uz određene programe poticaja, ostaju u ruralnim područjima. Želja nam je otvoriti i nove 
programe koji će povezati poljoprivredu i turizam kao dvije okosnice našeg razvoja”, istakao 
je Načelnik Hozan.

U 2023. godini Općina Jajce izdvojila je 550.000 KM za poticaje u poljoprivredi i pokrenula 
niz projekata u cilju zaštite poljoprivredne proizvodnje. 

Za poticaje u mljekarstvu izdvojeno je 220.000 KM, a za investicije u poljoprivredi 110.000 
KM. 

U 2023. godini jajački poljoprivrednici mljekarama su predali 2.050.000 litara mlijeka, što 
je nešto više nego u prošloj godini. Za svaki litar proizvedenog i otkupljenog mlijeka Općina 
Jajce isplaćuje premiju u iznosu od 0,14  KM po litru, što je uvećano u odnosu na prethodnu 
godinu. Na području općine registrovano je 250 proizvođača mlijeka sa preko 2.500 grla, a 
otkup vrše četiri mljekare. 

Uz mljekarstvo, značajna sredstva izdvajaju se za poticaje u oblasti ovčarstva i kozarstva, 
pčelarstva, peradarstva, plasteničku proizvodnju, proizvodnju na otvorenom, ratarstvo, svi- 
njogojstvo i tov junadi. Općina Jajce izdvojila je i dio sredstava za nadokandu štete u animalnoj 
poljoprivrednoj proizvodnji u 2023. godini.

Uspješna proizvodnja kornišona

U 2023. godini kroz pilot projekat proiz-
vedeno je 30 tona krastavaca kornišona, 
najvećim dijelom prve klase. 12 kooperanata 
kornišone je zasijalo na površini od oko jednog 
hektara. Cjelokupna proizvodnja je otkupljena, 
a proizvođači zadovoljni saradnjom sa zadru-
gama „Gračanka“ iz Gračanice i „AT“ iz Donjeg 
Vakufa, nastavit će proizvodnju i u 2024. godini. 

Općina Jajce svoj razvoj gradi i na stvaranju us-
lova za razvoj poljoprivrede, a uzgoj kornišona 

uz obezbijeđen otkup i plasman na evropsko tržište, zasigurno će potaći još veći broj poljo-
privrednika da ovom kulturom zasiju svoje poljoprivredne površine.

Projekti Općine Jajce i Muslim Aid  Association

Jajce je jedna od vrlo uspješnih općina u kojima Muslim Aid Association od 2016. godine im-
plementira projekte ekonomskog osnaživanja porodica u ruralnim područjima sa naglaskom 
na najugroženije kategorije stanovništva: mlade i nezaposlene osobe, samohrane roditelje, 
mlade nezaposlene bračne parove, invalidne osobe i žene. 

Kroz realizaciju pet projekata obuhvaćeno 99 korisnika sa područja 
općine Jajce

Općina Jajce, Muslim Aid Association i odabrani korisnici zajednički su implementirali pet pro-
jekata u oblasti plasteničke proizvodnje, pčelarstva i stočarstva. Ukupna vrijednost projekata  
je gotovo 480.000 KM, od čega je Općina Jajce učestvovala sa više od 200.000 KM, a kroz ove 
projekte je dodijeljeno 40 plastenika, 48 steonih junica, 110 pčelinjih društava sa košnicama 
i kompletnom opremom, a Udruženja pčelara „Roj“ i „Propolis“ dobila su opremu i Pčelarski 
centar Jajce. 

U Jajcu potpisani ugovori o dodjeli 20 plastenika 

„Ekonomsko osnaživanje socijalno ugroženih osoba i mladih osoba kroz proizvodnju povrća 
u plastenicima” naziv je projekta kojim su Općina Jajce i nevladina organizacija Muslim Aid 
Association u 2023. godini sufinansirali gradnju 20 plastenika površine od 100 m2 sa sadnim/
sjemenskim materijalom i sistemom za navodnjavanje. Ukupna vrijednost projekta je 72.260 
KM.  

Podrška poljoprivrednicima

Poljoprivredni proizvođači s područja općine Jajce, uz poticaje koje ostvaruju od općine Jajce, 
imaju mogućnost aplicirati i za poticaje na federlnom i kantonalnom nivou. Uslov za ostvare-
nje poticaja jeste upis u Registar poljoprivrednih gazdinstava (RPG) i Registar klijenata (RK) 
koji je na nivou Federacije BiH uspostavljen 2011. godine. Registar vodi i ažurira nadležna 
općinska služba, a u iste je, na području Jajca, upisano 2015 poljoprivrednih proizvođača. 
Samo u 2023. godini prijavljena su nova 93 poljoprivrednika. Sve zahtjeve za poticaje prema 
višim nivoima vodi Općina Jajce, a u 2023. godini najviše sredstava za poticaje sa nivoa Fede-
racije jajački poljoprivrednici povukli su u oblasti mljekarstva, dok je najviše sredstava sa 
kantonalnog nivou za poljoprivredne proizvođače iz Jajca usmjereno u investicije u poljo-
privredi, za nabavku mašina, mehanizacije i opreme.

ZDRAVSTVENA I SOCIJALNA ZAŠTITA

U svrhu podrške projekata zdravstvene i socijalne pomoći u 2023. godini izdvojeno je više 
od 350.000 KM.

Za poboljšanje uslova pružanja usluga građanima u zdravstvu, nabavku opreme i rekon-
strukciju objekata izdvojeno je 100.000 KM, a sredstva su namijenjena Domu zdravlja i Hitnoj 
medicinskoj pomoći Jajce i Općoj bolnici Jajce. Sredstva u iznosu od 100.000 KM namijenjena 
su kao podrška Općine u projektu izgradnje odjela palijativne njege. 

Za pomoć porodicama oboljelih i socijalno ugroženih građana, posjete uz vjerske blagdane 
obiteljima slabijeg imovnog stanja, podršku UG „Nada“, Udruženju/Udrugi penzionera/
umirovljenika, Udruženju dijabetičara, Udruženju „Vodopad ljubavi“, podršku projektima za 
poboljšanje uslova života Roma, angažovanje logopeda, pomoć Javnoj kuhinji, aktivnostima 
Crvenog križa  u 2023. godini iz Budžeta izdvojeno je 137.000 KM. Općina Jajce već treću 
godinu obezbjeđuje sredstva za podršku vantjelesnoj oplodnji. U 2023. godini za ove namjene 
izdvojeno je 14.000 KM.	

220.000 KM  ZA BORAČKA UDRUŽENJA

Sredstva su namijenjena za pomoć u liječenju, rad boračkih udruženja i podršku u finansiranju 
obilježavanja značajnih datuma oslobodilačkog rata.

60.000 KM ZA POMOĆ U RADU VJERSKIH ZAJEDNICA

Općina Jajce, kao jedna od rijetkih općina, svake godine izdvaja sredstva kao podršku projekti-
ma vjerskih zajednica. Sredstva su namijenjena vjerskim zajednicama koje djeluju na području 
općine Jajce u svrhu pomoći u radu, izgradnji i održavanju vjerskih objekata. Dio sredstava 
namijenjen je i za rad Franjevačkog muzeja i Samostana časnih sestara u Jajcu.

Uz malo dobre volje, možemo bolje!

Općina Jajce partner je u projektu „Jačanje povjerenja i kohezije u zajednicama u BiH“ pod 
zajedničkim sloganom „MozemoBolje“ koji finansira Europska unija (EU), a zajedno provode 
EU, Ujedinjene nacije (UN), Misija OSCE-a u Bosni i Hercegovini (OSCE) i Vijeće Europe (CoE). 
Projekat je prepoznao šest nevladinih organizacija koje su dale doprinos u oblastima kojima 
se bave i svojim radom značajno doprinose povjerenju i koheziji. Ukupna vrijednost projekta 
iznosi 45.000 EUR-a. 

Njegova ekselencija, šef Delegacije Evropske unije u BiH i specijalni predstavnik Evropske 
Unije za BiH, Ambasador Johann Sattler tim povodom boravio je u posjeti Jajcu.

Jačanje kapaciteta u oblasti smanjenja rizika od katastrofa

Općina Jajce dio je inicijative koju provodi 
UN-ov Ured za smanjenje rizika od katastrofa 
(UNDRR), pod nazivom „Making cities resilient 
2030“. Početkom 2023. godine predstavni-
ci Službe civilne zaštite Općine Jajce u dele-
gaciji SBK/KSB, boravili su u talijanskom gradu 
Potenza. Tokom posjete potpisan je 
Memorandum o razumijevanju i saradnji s 
ciljem uzajamne saradnje i pružanja podrške 
u jačanju kapaciteta u oblasti smanjenja rizika 
od katastrofa. Upriličena je i uzvratna posjeta. 

Delegacija talijanske Pokrajine Potenza boravila je u Jajcu u okviru UN kampanje „Učinimo 
grad/regiju otpornom na katastrofe“. Općina Jajce se može pohvaliti dobro organizovanom 
Gorskom službom spašavanja Stanica Jajce, a za goste je upriličena pokazna vježba Službi za 
zaštitu i spašavanje organizovanih u GSS Stanica Jajce.

Općina Jajce implementira projekat EU4 Energy Transition

Općina Jajce je jedna od četiri općine/gra-
da u Bosni i Hercegovini potpisnice Spora-
zuma gradonačelnika/načelnika za klimu i 
energiju u okviru projekta EU za energetsku 
tranziciju. U 2023. godini pristupili smo izradi 
Akcionog plana za održivu energiju i klimu SE-
CAP koji ima za cilj smanjiti emisije CO2 i drugih 
stakleničkih plinova. Projekat će pomoći da 
se do 2030. godine realizuje niz mjera u zgra-
darstvu, saobraćaju, komunalnim uslugama, 

poljoprivredi i šumarstvu u cilju ublažavanja uticaja i adaptacije na klimatske promjene. 
Općina Jajce je sa predstavnicima javnog i privatnog sektora pripremila mjere od značaja 
za lokalnu zajednicu o kojima su se građani izjašnjavali anketiranjem. Održana je i radionica 
„Konsultacijski proces prioritizacije mjera smanjenja uticaja na klimatske promjene i mjera 
prilagodbe na klimatske promjene u procesu izrade SECAP-a“ s ciljem definisanja i izrade na-
crta prioritetne liste mjera i aktivnosti smanjenja uticaja na klimatske promjene.

Projekat prekogranične saradnje

Općina Jajce i Općina Vuka u Republici Hrvat-
skoj implementirale su zajednički projekat u 
okviru Programa prekogranične saradnje iz-
među Hrvatske i BiH. 
Visina odobrenih sredstava iznosi 35.000 EUR 
od kojih je 20.300 EUR namijenjeno za rekon-
strukciju stare zgrade dječjeg vrtića u Jajcu, a 
preostali dio za uređenje vatrogasnog tornja 
DVD-a Vuka. 

Nastavak je to dobre saradnje ove dvije općine. Delegacija Općine Jajce posjetila je Općinu 
Vuka. Razgovaralo se o zajedničkim projektima i iskustvima u povlačenju sredstava iz EU fond-
ova.

Saradnja Općine Jajce i Udruženja Kali Sara

Potpisivanjem Memoranduma o razumijeva-
nju i saradnji sa Udruženjem Kali Sara-Romski 
informativni centar iz Sarajeva počela je imple-
mentacija projekta „Suzbijanje trgovine ljudi-
ma u BiH kroz uključivanje romskih NVO u rad 
referalnih mehanizama“. 
Projekat je podržala Američka agencija za 
međunarodni razvoj USAID kroz Program po-
drške zaštiti ljudskih prava USAID/INSPIRE. 

U okviru projekta u Jajcu je održan i sastanak sa predstavnicima državnih, kantonalnih, 
lokalnih i međunarodnih institucija u čijem radu su učestvovali ambasador Brian Aggeler 

šef Misije OSCE-a u BiH  i Tobias Privitelli šef 
političkog odjela OHR-a i jedan od prvih za-
mjenika visokog predstavnika u BiH, predstavn-
ici Ministarstva za ljudska prava i izbjeglice BiH, 
MUP-a SBK, USAID/INSPIRE programa, članovi 
Udruženja Roma Jajce, predstavnici Centra za 
socijalni rad Jajce, OŠ „Jajce“ Kruščica i Rom-
skog Informativnog centra Kali Sara na čelu sa 
Dervom Sejdićem.  

Saradnjom do bolje konkurentnosti 

Općina Jajce nastavila je aktivnosti u projektu Regionalne razvojne agencije REZ „Saradnjom 
do bolje konkurentnosti-SBK“ koji na području četiri općine SBK/KSB – Jajce, Travnik, Novi 
Travnik i Vitez realizuje Lokalno partnerstvo za zapošljavanje SBK/KSB uz podršku Evropske 
unije i Međunarodne organizacije rada u BiH. Riječ je o projektu podrške mladima koji se im-
plementira kroz sufinansiranje, obuku i stručno usavršavanje. Pokreni svoj posao, obuka za 
njegovatelja/icu, izrada Strategije razvoja ljudskih resursa SBK/KSB za razdoblje od 2023. do 
2027. godine, program obuke i stručnog usavršavanja za CNC operatere, finansiranje start up 
biznisa projekti su koji su obilježili aktivnosti u 2023. godini. 

Podrška ženskom zelenom i održivom poduzetništvu

Četiri najbolje poslovne ideje mladih jajačkih 
poduzetnica bit će implementirane u okviru 
programa BIHUB II „Podrška ženskom zele-
nom i održivom poduzetništvu” kojeg Cen-
tar za Obrazovanje i Druženje – Biznis centar 
Jajce realizuje u okviru partnerske saradnje 
sa nevladinom organizacijom Kulturno izo-
braževalno društvo PiNA iz Slovenije.  
Uz mentorsku i savjetodavnu podršku, pro-
jekat podrazumjeva i finansijsku u iznosu 

3.000 EUR. Projektom se žele osnažiti žene lokalne zajednice za ulazak u svijet poduzetništva, 
te osigurati uključenost žena u procese donošenja odluka. Projekat sufinansira Ministarstvo 
evropskih i vanjskih poslova Republike Slovenije.

Dani cirkularne ekonomije u Jajcu
Sa željom da se ukaže na važnost očuva-
nja životne sredine, ekonomične potrošnje 
prirodnih resursa, recikliranja sirovina i njiho-
va ponovna upotreba, COD Jajce već drugu 
godinu implementira projekat „Dani cirku-
larne ekonomije”. U ovoj godini upriličene 
su radionice reciklaže s djecom, a održan je i 
okrugli sto na temu „Upotreba otpada za rast 
lokalne privrede“. 
Nabavljena su i prva dva „zelena otoka” koji 

građanima pružaju priliku da odvajaju otpad u zasebne kante. Općina Jajce podržala je ovaj 
projekat.

Općina Jajce dio projekta „Socijalni dan” 

Općina Jajce i ove godine podržala je aktivnost 
Asocijacije srednjoškolaca BiH i bila dijelom 
projekta „Socijalni dan”. Deset jajačkih sred-
njoškolaca provelo je jedan radni dan u općin-
skim službama za upravu. Bila je ovo prilika 
da se mladi upoznaju sa radom Općine Jajce 
i njenih službi, a Općina Jajce je dala svoj do-
prinos ovim aktivnostima srednjoškolaca. Za 
svako radno mjesto na kojem su srednjoškolci 
volontirali, uplaćena je dnevnica u Fond Soci-

jalnog dana. Svrha Fonda je da učenici volontirajući prikupe novčana sredstva kojima će se 
finansirati projekti u lokalnim zajednicama. 

Mladi istražuju prirodu i kulturu 

Ljetni kamp na planinarskom domu „Ćusine” okupio je mlade iz Vareša, Mrkonjić Grada, 
Jezera i Jajca. Različite radionice, predavanja i interaktivne igre o prirodi, ekologiji i očuvanju 
okoliša obogatile su druženje u Kampu, a polaznici su imali priliku upoznati se i sa bogatim
kulturno-historijskim nasljeđem Jajca. Nositelj aktivnosti bio je NDC Sarajevo, a organizacija 
Kampa povjerena je PD „Ćusine”. Podršku  projektu pružila je ambasada Savezne Republike 
Njemačke u BiH.

Zajednički projekti Općine Jajce i Misije OSCE u BiH

Susret kraljevskih gradova Vareša i Jajca, drugi po redu, održan je na Bobovcu. Domaćin je 
ovaj put bila Općina Vareš. Susret je bio prilika da Jajce predstavi i svoje turističke potencijale, 
iskustva, projekte i sadržaje koji su uveliko otvorili vrata brojnim turistima u Jajce. Na Kra-
ljevskom gradu Bobovcu održan je kulturno-zabavni program, a Jajce su predstavili Vitezovi 
kraljevskog grada Jajca, KUD „Jajce“, KUD „Stari grad Jajce“ i  Gradski duhački orkestar/Limena 
glazba Jajce. 

„Susret kraljevskih gradova – Bobovac 2023” upriličen je povodom obilježavanja Međunarod-
nog dana kulturne raznolikosti za dijalog i razvoj.

Akcije čišćenja i uređenja obala rijeke Vrbas održana je u povodu obilježavanja 5. juna 
Svjetskog dana zaštite životne sredine. Općina Jajce, uz podršku Terenskog ureda Travnik 
Misije OSCE-a u BiH i PD„Ćusine” Jajce, zajedno sa nevladinim organizacijama, sportskim 
kolektivima, javnim ustanovama, školama, udruženjima i građanima organizovala je ekološku 
akciju čišćenja i uređenja obala rijeke Vrbas. Očišćen je dio obale duž rijeke Vrbas od Vinca 
prema Bravnicama. Akcija čišćenja i uređenja obala rijeke Vrbas dio je šireg projekta pod na-
zivom „Jačanje povjerenja i kohezije u zajednicama u BiH“, koji uživa podršku EU, UN-a, Misije 
OSCE-a u BiH i Vijeća Evrope.

Predstavljeni su rezultati istraživanja o društvenoj koheziji u Jajcu kao dio zajedničke 
saradnje u okviru Projekta „Kohezija u zajednici Općine Jajce 2021 - 2024“. Ovakvi projekti i 
istraživanja su izuzetna važna za razvoj svake lokalne zajednice. Kohezija se postiže zajed-
ničkim djelovanjem svih, a ključ rješavanja problema u zajednici je spremnost za komunikaciju 
i zajedničke aktivnosti. 

Dijalog zajednice Jajce  dio je projekta „Jačanje povjerenja i kohezije u zajednicama u Bosni 
i Hercegovini“  kojeg zajedno provode EU, Ujedinjene nacije, Misija OSCE-a u BiH i Vijeće 
Europe. Osmišljen je kao platforma za poticanje većeg učešća i utjecaja građana i građanki, 
organizacija civilnog društva, predstavnika lokalnih vlasti i drugih društvenih aktera na pro-
cese i akcije koje doprinose jačanju povjerenja i društvene kohezije u Jajcu. 

Općina Jajce svake godine izdvaja značajna sredstva za pomoć učenicima, ulaže u poboljšanje 
školske infrastrukture, učestvuje u opremanju školskih kabineta, nabavci školskog pribora za 
djecu slabijeg materijalnog stanja, u podršci školskih takmičenja i projekata, finansira školu 
skijanja, te sufinansira troškove prijevoza za srednjoškolce. U ove svrhe iz budžeta je izdvojeno 
gotovo 190.000 KM.

U 2023. godini Općina Jajce, u želji da olakša roditeljima srednjoškolaca, subvencionirala je 
troškove autobuskog prijevoza jajačkim srednjoškolcima u iznosu od 99.450 KM. 

NAJBOLJI JAJAČKI SREDNJOŠKOLCI I OSNOVCI

Općina Jajce je u jedanaest godina ispratila i nagradila za dobre uspjehe 244 učenika 
generacije među kojima 70 srednjoškolaca i 174 osnovca i s ponosom se može reći da je 
malo općina u Bosni i Hercegovini koje na ovakav način nagrađuju znanje. 

SEDAMNAEST NAJBOLJIH OSNOVACA

Već po tradiciji Općina Jajce nagrađuje učenike osnovnih škola, nosioce posebne diplome 
„Učenik generacije”. U školskoj 2022/2023 godini Općina Jajce nagradila je 17 najboljih ja-
jačkih osnovaca. Za najbolje učenike upriličen je prijem, a uz knjigu nagrađeni su i novčanim 
poklonom u iznosu od po 200 KM.

Amina Popaja, Esma Osmić, Sejdo Šahman i Hamza Julardžija (OŠ „Berta Kučera“), Ana Da-
vidović, Nadija Joldić, Lorena Ladan, Petra Lovrić, Vjekoslava Lea Andžić, Lucija Saraf, Mag-
dalena Saraf, Ivano Marčeta, Luka Saraf i Ante Martinović (OŠ „13. rujan“), Sajra Glamočić 
(OŠ „Jajce“ Kruščica), Ana Spajić i Gabrijela Jakovljević (OŠ „Braća Jezerčić“ Divičani) učenici 
su generacije jajačkih osnovnih škola čiji rezultati su obilježili generaciju devetogodišnjaka u 
periodu 2014 - 2023. godine. Oni su od početka školovanja u svojim knjižicama bilježili samo 
petice. 

DEVET NAJBOLJIH SREDNJOŠKOLACA

Maturskim defileom kroz grad učenici završnih razreda jajačkih srednjih škola, njih 214, obi-
lježili su kraj srednjoškolskog obrazovanja. Ova generacija srednjoškolaca iznjedrila je 9 
učenika generacije. Taj epitet ponijele su učenice Srednje škole „Nikola Šop“ Jajce: Anđela 
Tokić, Edna Kajmić, Berina Nešust, Emra Vrebac, Emina Mecavica, Antonela Bunarikić, Amila 
Hrnjić, Hana Žužić i učenik Srednje strukovne škole Jajce Amin Mujak.

Načelnik općine Jajce Edin Hozan pozdravio je maturante i čestitao im na uspješno završenom 
srednjoškolskom obrazovanju. Posebne čestitke na postignutom uspjehu uputio je učenicima 
generacije uručivši im cvijeće i novčani poklon Općine Jajce u iznosu od po 500 KM. Učenici-
ma generacije, koji nastavljaju školovanje, Općina Jajce obezbijedila je i stipendije.

PRIJEM ZA ĐAKE PRVAKE

Načelnik općine Jajce Edin Hozan i Predsjedavajući Općinskog vijeća Jajca Josip Topić upriličili 
su prijem za sve jajačke prvačiće. Uz pjesmu, igru i slatke poklone družili smo se sa đacima 
prvacima OŠ „Berta Kučera“, OŠ „13. rujan“, OŠ „Jajce“ Kruščica i OŠ „Braća Jezerčić“ Divičani, 
a male školarce smo počastili i prigodnim školskim priborom.
 
Prethodnih devet godina Općina Jajce je posjećivala prvačiće u njihovim školama, a ove go-
dine, po prvi put, Općina Jajce organizovala je prijem za 144 đaka prvaka naše općine. 

U deset godina, posjetom i poklonima, obradovali smo 1.925 prvačića. 

BESPLATNO SKIJANJE ZA SVE ŠKOLARCE

Općina Jajce je, u saradnji sa Ski Centarom „Ranča“, osnovnim i srednjim školama s područja 
Jajca i Udruženjem pedagoga tjelesne i zdravstvene kulture Jajce, za sve jajačke učenike izno-
va organizovala boravak na ovom skijalištu i uživanje u radostima na snijegu. Općina Jajce 
obezbijedila je besplatan prijevoz do skijališta na Poljanama, besplatnu dnevnu kartu za lift 
i topli napitak. Na skijalištu je bilo obezbijeđeno prisustvo nastavnika i profesora tjelesnog 
odgoja jajačkih osnovnih i srednjih škola koji su bili na raspolaganju školarcima koji prvi put 
staju na skije. Prema procjenama dnevno je na skijalište odlazilo i do 200 učenika. 

Humani Jajčani u dijaspori

Svjesna da dijaspora može igrati važnu ulogu u promociji pozitivnih promjena u BiH, Općina 
Jajce nastavila je aktivnosti jačanja veza sa našim građanima koji žive izvan granica naše zem-
lje. Jajačka dijaspora okupljena oko nekoliko udruženja i organizacija ne zaboravlja svoj grad 
i nizom humanitarnih akcija obilježili su i 2023. godinu pomažući socijalno ugroženima, djeci, 
nevladinim organizacijama i udruženjima. Koordinatori ovih aktivnosti bili su Općina Jajce, 
jajački Crveni križ i Merhamet.

U Jajce je stigla pomoć koju je prikuplja-
lo Udruženje „Srcem za Jajce“ predvođeno 
koordinatorom Edinom Dinom Filipovićem. 
Naši sugrađani koji žive izvan BiH obrado-
vali su  male školarce školskom opremom, 
obezbijedili su novac za liječenje svojih Jajča-
na, donirali sredstva za Narodnu kuhinju, na-
bavili odjeću za zimu za mališane koji su ostali 
bez jednog ili oba roditelja. 

Danska humanitarna organizacija Holstebro Nødhjælp predvođena našim sugrađaninom Hari-
som Nuhanovićem Bekom u posljednjih nekoliko godina dopremila je veliku količinu opreme. 
U 2023. godini u Jajce je stigao i petnaesti kamion sa humanitarnom pošiljkom. Ovaj put riječ 
je o školskom namještaju za Srednju strukovnu školu, tridesetak bolničkih kreveta za projekat 
Kućne njege Crvenog križa, Udruženju „Nada” stiglo je tridesetak novih perika i kapa, a uruče-
na je i pošiljka za etno radionicu KUD-a Jajce.

Vrijedna hvale je i humana misija Armina Saračevića Amerike koji je svom gradu donirao veliki 
broj invalidskih kolica i drugih pomagala za osobe sa invaliditetom.

Akcije pomoći porodicama u Jajcu organizovao je, sa kolegama vozačima, i Jajčanin Edvin 
Bajramović koji živi i radi u Švedskoj. 

Općina Jajce upućuje veliku zahvalnost za svaki projekat kojim su naši sugrađani na bilo koji 
način pomogli svome gradu.

31



Općina Jajce potpisnik Memoranduma o partnerstvu 

USAID je u okviru projekta „Diaspora Invest“ 
potpisao memorandume o partnerstvu sa 
20 jedinica lokalne samouprave, među ko-
jima je i Općina Jajce, sa kojima će zajedno 
razvijati lokalne grant programe i podržati 
aktivnosti uključivanja dijaspore u ekonom-
ski i društveni razvoj. Uspostavljen je Lokalni 
investicijski fond za podršku dijasporskim 
investicijama. Općina Jajce učestvuje u 
sufinansiranju Fonda sa 50.000 KM za podršku 

investicijama dijaspore na području općine Jajce. 

USAID–ov novi petogodišnji „Diaspora Invest“ projekat vrijedan 15,7 miliona dolara ima za 
cilj pomoći bh. građanima koji žive u inostranstvu da ulažu u budućnost BiH. Otvoren je Poziv 
za dodjelu bespovratnih sredstava namijenjen za podršku kvalifikovanih i registrovanih mikro, 
malih i srednjih preduzeća u općini Jajce s ciljem poticanja direktnih investicija uz saradnju s 
dijasporom. 

Neka i ovo bude poticaj našim građanima u dijaspori da se odvaže i prenesu najbolje svjetske 
poslovne prakse i realizuju vlastite ideje i u Bosni i Hercegovini. 

OBILJEŽAVANJE ZNAČAJNIH DATUMA

Dan nezavisnosti BiH

Polaganjem cvijeća na Spomen fontanu oslobodiocima Jajca, Centralno spomen obilježje šehi-
dima i poginulim borcima Jajca i Spomen obilježje poginulim braniteljima HVO-a,  odavanjem 
počasti poginulim i palim borcima, šehidima i braniteljima i Svečanom sjednicom Općinskog 
vijeća Jajce  obilježen je Dan nezavisnosti Bosne i Hercegovine. 

Dan državnosti BiH

Svečanom sjednicom Općinskog vijeća i  polaganjem cvijeća na spomen obilježja i Izložbom 
,,Kroz sokake moga kraja,, KUD-a „Jajce“ obilježen je i  25. novembar Dan državnosti Bosne i 
Hercegovine. Svečanu sjednicu Općinskog vijeća Jajce svojim muzičkim izvedbama uveličale 
su članice Zbora „Nikola Šop“ Hrvatskog kulturnog društva  Napredak - podružnica Jajce i mla-
da Ana Topić, učenica petog razreda Osnovne glazbene škole „Jakov Gotovac“ područni odjel 
Jajce.

Dan općine Jajce

Prigodnim svečanostima obilježen je 22. februar/veljača - Dan općine Jajce. Datum je to prvog 
pisanog pominjanja grada Jajca 1396. godine u Povelji iz dubrovačkog arhiva. Tim povodom 
na Svečanoj sjednici Općinskog vijeća Jajce uručene su nagrade najuspješnijim pojedincima i 
kolektivima: 

Priznanje Plaketa Općine Jajce dodijeljena je prof.dr.sc. IVICI BRIZIĆU dr.med.

Dobitnici priznanja Zahvalnica Općine Jajce su:
1. Zbor „Nikola Šop“ HKD „Napredak“ Jajce
2. Udruga „Vitezovi kraljevskog grada Jajca“
3. Sinanudin Smajić, sekretar MDD „Merhamet“ Jajce

Nagrada 22. februar/veljača dodijeljena je za izuzetne rezultate i uspjeh tokom školovanja 
dobitnicama Zlatne značke Univerziteta u Sarajevu, Jajčankama:
1. SUMEJJI REDžIĆ
2. ANTEI LJUBEZ
3. ĐENISI TATAREVIĆ

Posebna priznanja za članove GSS Stanica Jajce

Svečana sjednica Općinskog vijeća Jajce bila je prilika da se grad Jajce i svi Jajčani zahvale 
pripadnicima GSS Stanica Jajce za nesebičnu hrabrost i požrtvovanost u spašavanju građana 
Republike Turske. 

Oni su primjer da ovaj grad ima hrabre ljude velikog srca. 

Pisana pohvala Civilne zaštite uručena je:
 
1.Safetu (Midhad) Karadžiću
2.Sabahudinu (Sakib) Kokiću
3.Omeru (Ćamil) Kokiću
4.Fadilu (Džemal) Škiljanu
5.Samiru (Atif) Škiljanu
6.Miranu (Nerdin) Ganibegoviću
7.Kenanu (Meho) Omerspahiću

Ponos grada – GSS Stanica Jajce

Početkom 2023. godine Republiku Tursku pogodio je snažan zemljotres. Pripadnici Gor-
ske službe spašavanja Stanica Jajce, kao dio Službi za zaštitu i spašavanje Općine Jajce, 
pridružili su se timu spasilaca Gorske službe spašavanja FBiH i među prvima krenuli u po-
moć kolegama spasiocima turskog AFAD-a. 11 dana proveli su u misiji u Hatayu. Bila je to 
jedna od najopasnijih, ali ujedno i najhumanijih misija od osnivanja GSS Stanica Jajce. 

Veliki broj građana dočekao je svoje heroje izražavajući zahvalnost za sve što su učinili u ime 
naše općine i naše države. Ponosan na svoje Jajčane Načelnik Općine Jajce Edin Hozan pozdra-
vio je hrabre momke pripadnike Gorske službe spašavanja Stanica Jajce i zahvalio im se na 
hrabrosti: 
 
„Zahvaljujem se, u svoje lično i u ime svih građana našeg grada na hrabrosti i htijenju u 
spašavanju građana Turske koji su stradali u razornom zemljotresu. Pokazali ste da itekako 
postoji svrha i potreba za postojanjem jedne ovakve službe i da se u svakom trenutku možemo 
pouzdati u vašu hrabrost, odlučnost i stručnost da pomognete kada i kome je to najpotrebnije. 
Dragi naši spasioci hvala Vam!“, istakao je Načelnik Hozan.

Svečanost obilježavanja Dana općine Jajce svojim muzičkim izvedbama uveličale su članice 
Zbora „Nikola Šop“ HKD „Napredak“ - podružnica Jajce i učenice Osnovne glazbene škole 
„Jakov Gotovac“ područni odjel Jajce Ana Budeš, violina i Petra Lovrić, klavir. 

Svečanoj sjednici Općinskog vijeća Jajce prethodilo je polaganje cvijeća na spomen obilježja 
čime je odata počast svim znanim i neznanim junacima koji su ginuli za slobodu našeg grada. 

U povodu obilježavanja Dana općine, upriličene su i tri izložbene postavke.

„Tradicionalne kuće i gospodarski objekti na području općine Jajce“

Izložba je nastala u želji autora Tvrtka Zrile, 
hroničara grada Jajca, da tradicionalne kuće i 
privredne objekte, koje je slikao duži niz godi-
na, sačuva od zaborava. Autor je kroz 190  fo-
tografija posjetitelje proveo kroz gotovo 61 
naseljeno mjesto na prostoru općine Jajce i  
svojevrsni je vremeplov života u Jajcu i ljudi u 
njemu. 

Na fotografijama je sačuvano od zaborava hi-
storijsko, kulturno i etnografsko blago općine Jajce. Svečanost otvaranja uveličao je i Hor/Zbor 
Udruženja/Udruge penzionera/umirovljenika općine Jajce.

„Jajcu s ljubavlju“

U organizaciji Kulturno umjetničkog druš-
tva „Jajce“ otvorena je Izložba „Jajcu s ljubav-
lju“. Već nekoliko godina članovi ovog Društva 
svome gradu podare ovakve sadržaje. 

Ove godine izložili su fotografije članova KUD-a 
„Jajce“ u narodnim nošnjama, a svečanost 
otvaranja obogatila je muzička pjevačka sekcija 
Društva. 

„Jajce u fotografijama od 1950. do 1975. godine“

Izložbom autora Ibrahima i Mehmeda Korića, zatvorena je svečanost obilježavanja Dana 
Općine Jajce. Posjetioci su imali priliku prošetati Jajcem 73 godine unazad i zaviriti u peri-
od razvoja grada dug 25 godina. Autori fotografija, članovi poznate fotografske radnje „Foto 
Korić“ iz Travnika, otac i sin, fotografijama su sačuvali od zaborava staru baštinu grada Jajca. 
Izložba je rađena u crno-bijeloj analognoj fotografiji, na tradicionalan način izrade, baš kao što 
je to bilo u periodu nastanka, što je dalo posebnu čar ovim fotografijama.

VAŽNE ODLUKE OV JAJCE

Općinsko Vijeće Jajce jednoglasno je usvojilo Zaključak kojim se usprotivilo geološkim 
istraživanjama i eksploataciji metala na području Opštine Jezero zbog negativnog utjecaja 
na vodu i vodotok rijeke Plive i zauzelo stav da je potrebno pokrenuti inicijativu za proglašenje 
rijeke Plive „Parkom prirode”. 

Jednoglasno je donesena Odluka o usvajanu Platforme za mir 2023 - 2025. godine kao 
okvirni i deklarativni dokument, koji ističe mir kao jednu od temeljnih i najvećih vrijedno-
sti BiH, njenih naroda i građana. Platforma za mir je krunski projekat USAID-ovog projekta 
PRO- Budućnost i rezultat je intenzivnog rada u više od 70 lokalnih zajednica u BiH.

Općinsko vijeće usvojilo je Plan djelovanja u izvanrednim situacijama izazvanim prirodnim 
i drugim nesrećama koji je urađen u sklopu projekta „Jačanje socijalne i zdravstvene zaštite 
kao odgovor na pandemiju COVID-a 19 u BiH“, podržan i finansiran od strane UNICEF-a BiH.

Izborom u tijela Parlamenta Federacije BiH, Predstavnički dom i Dom naroda, dužnosti vi-
jećnika Općinskog vijeća Jajce razriješeni su Stipe Tokić i Ivo Šimunović. Početkom godine, na 
njihova mjesta su imenovani vijećnici Božidar Radić iz HDZ 1990 i Tomislav Brtan iz HDZ BiH.  

Jednoglasno Općinsko vijeće Jajce usvojilo je Odluku kojom se utvrđuje da je od  javnog inte-
resa rekonstrukcija ceste Zdaljevac na cestu M16 i izgradnja mosta preko rijeke Vrbas i da se u 
tu svrhu može pristupiti potpunoj eksproprijaciji nekretnine radi izgradnje mosta preko rijeke 
Vrbas (akumulacija hidroelektane Jajce II).

Zbog isteka mandata predsjednika i članova Općinske izborne komisije Jajce Vijećnici Općin-
skog vijeća Jajce jednoglasno su usvojili Odluku o imenovanju predsjednika i tri člana Općinske 
izborne komisije Jajce. Uz ranije imenovanu članicu OIK/OIP Jajce Milku Novak, na mandat od 
sedam godina za predsjednika Općinske izborne komisije Jajce imenovan je Alem Ribić, a za 
članove OIK/OIP-a Age Trupina, Adin Tatarević i Vlado Radovac. 

Odlukom Općinskog vijeća Jajce postrojenje za sortiranje komunalnog otpada s pratećim sa-
držajima na gradskoj deponiji dato je na upravljanje i korištenje JKP „Čistoća i zelenilo“ d.o.o. 
Jajce. 

Vijeće je jednoglasno podržalo Odluku o usvajanju inicijative za uspostavu stočne pijace na 
području Općine Jajce. 

Vijećnici Općinskog vijeća Jajce jednoglasno su usvojili Operativni budžetski/proračunski ka-
lendar za izradu i donošenje Budžeta/Proračuna Općine Jajce za 2024. godinu i dokumente 
okvirnog Budžeta/Proračuna za period 2024 – 2026. godine. 

Brojni  kulturni i turistički događaji obilježili su ljeto 2023. godine. Jajce je otvorilo svoje kapije 
i bilo grad umjetnika i centar kulturnih događanja. Jajce su pohodili brojni glumci i teatar-
ske ličnosti, pisci, slikari, muzičari, filmski radnici. Gradom su vladali umjetnici. Broj posjeta 
nadmašio je i vrlo uspješnu 2022. godinu. Općina Jajce je i ove godine podržala održavanje 
niza sadržaja koji su obogatili kulturnu i turističku ponudu grada Jajca.

Tokom ljeta, Jajce je postalo omiljeno odredište za brojne turiste, a hoteli, privatni smještaji 
i restorani bili su popunjeni do posljednjeg mjesta. Jajce u 2023. godini bilježi porast broja 
posjetitelja od oko 15% u odnosu na prošlu godinu. 

U poboljšanje turističke ponude, sufinansiranje projekata i manifestacije razvoja turizma, 
ulaganje u turističku infrastrukturu i sufinansiranje sadržaja iz oblasti kulture izdvojeno je 
gotovo 250.000 KM. 

Jajce perjanica ljetnog turizma

2023. godina oborila je sve rekorde. Jajce je postalo epicentar događanja, privlačeći pažnju 
posjetitelja iz cijelog svijeta. 

Konačan broj posjeta premašio je 140.000 čemu su doprinijele i brojne kulturne, sportske i 
zabavne manifestacije.

„Ove godine u ukupnoj strukturi ostvarenih dolazaka na području Kantona, na Jajce otpada 
gotovo 40 posto gostiju. Naprosto, Jajce je sa svojom bogatom kulturno-povijesnom i pri-
rodnom baštinom zapravo mamac u ljetnom turističkom razdoblju i nameće se kao perjanica 
ljetnog turizma“ - Turističke zajednice SBK/KSB.

Jajce je opravdalo sve titule koje je ponijelo u 2022. godini i zadržalo titulu top destinacija u 
SBK/KSB s najvećim brojem ostvarenih dolazaka!

„U 2024. godini trudit ćemo se da napravimo novi i veći iskorak u obogaćivanju turističke po-
nude grada Jajca“, istakao je Edin Hozan, načelnik Općine Jajce.

Najljepši mali grad koji treba posjetiti u 2023. godini

Putni Kofer, specijalizirani regionalni portal o 
putovanjima, odabrao je 20 najzanimljivijih 
mjesta na svijetu koje treba posjetiti u 2023. 
godini, a među njima se našao i jedan grad iz 
Bosne i Hercegovine – Jajce. 

Rekordnim brojem posjeta opravdali smo i 
ovu prestižnu titulu. Jajce su pohodili turisti iz 
cijelog svijeta od Kine, Japana, Indije, SAD-a, 

Singapura, zemalja Bliskog Istoka, EU, iz zemalja okruženja... Jajce se našlo i na listi Poljske 
avanturistice Kami kao mjesto koje obavezno treba posjetiti. 

DOŽIVI LJETO U JAJCU 2023

Zanimljiva ponuda, raznolikost kulturnih događaja i festivala učinila je turističku sezonu u 
Jajcu rekordnom. „Ljeto u Jajcu“ u 2023. godini, nizom novih sadržaja, startalo je već u aprilu.

„Nju je lako voljeti“

Krajem aprila prvom bosanskohercegovačkom video izložbom „Nju je lako voljeti“ u sarad-
nji sa video produkcijom dron.ba, Agencija za kulturno-povijesnu i prirodnu baštinu i razvoj 
turističkih potencijala grada Jajca  otvorila je ljetnu turističku sezonu i predstavila Kalendar 
turistički značajnih događaja. 

Na izložbi su prikazani snimci iz zraka, koje je autor  Dado Ruvić, fotoreporter, zabilježio na 
preko 500 različitih lokacija u cijeloj BiH, među kojima svoje mjesto ima i Jajce. Ovaj inovativni 
način predstavljanja zemlje, pogotovo iz zraka, bila je sjajna prilika za najavu turističke sezone 
u Jajcu.

Jajce domaćin obilježavanja Dana Evrope

Ambasadori i šefovi misija zemalja članica EU u BiH u Jajcu su obilježili Dan Evrope. Ugostili 
smo ambasadore i šefove misija trinaest zemalja članica EU predvođenih Johannom Sattler-
om šefom Delegacije EU u BiH i specijalnim predstavnikom EU u BiH. Obilježavanje je poče-
lo osvjetljavanjem Vodopada Plive bojama Evrope. Ambasadori su druženje nastavili sa naj-
mlađim avanturistima, učenicima jajačkih Osnovnih škola „Berta Kučera“ i „13. rujan“ traga-
jući za kulturnim naslijeđem Jajca. Upriličen je i susret  sa mladim aktivistima, organizacijama 
civilnog društva i lokalnim vlastima.

„Veliko je zadovoljstvo biti danas ovdje, tu sam sa 13 kolega, pola Evrope je danas u Jajcu, jed-
nom od najljepših gradova u Bosni i Hercegovini.  Ovo je grad koji pokazuje najbolje od onoga 
što ova zemlja ima da ponudi, grad koji je sjetište kultura i koji ima veliko kulturno bogatstvo 
i mislimo da ovaj grad zaslužuje i treba biti uvršten na UNESCO-vu Listu kulturnog naslijeđa i 
svjetske baštine“, kazao je Sattler. 

Druženje u Jajcu završilo se vožnjom biciklima Stazom stare pruge. Uprkos kiši, ambasador 
Sattler i većina ambasadora zajedno sa Komadantom EUFOR-a za BiH Helmutom Habermayo-
rom, biciklistima BK „Sabahudin Duzić - Tetak“ iz Donjeg Vakufa, biciklistima iz Jajca i Travnika 
uspješno su završili vožnju od Jajca do Donjeg Vakufa.  

XVI Festival duhovne poezije i muzike „Plivske omahe“

Početak mjeseca maja bio je u znaku tradicionalnog Festivala duhovne poezije i muzike 
„Plivske omahe“ – bosanskohercegovačko višeglasje. Festival se u Jajcu održava od 2007. go-
dine. Svojim sadržajima promoviše suživot, kulturu, tradiciju i običaje naroda BiH. Održava se 
u proljeće i jedan od simbola je hvatanje omahe – vode sa mlinskog točka, što je bila tradicija 
jajačkih djevojaka koje su na mlinovima na Plivi hvatale omahu i njom se umivale kako bi bile 
ljepše. 

Tokom osam festivalskih dana, kroz devet različitih programa posjetioci su imali priliku uživati 
u duhovnoj muzici, narodnim igrama, predavanjima i izložbama. Ovaj Festival, svojevrsni po-
etski kliktaj, jedinstvena je manifestacija u BiH koja na najbolji način oslikava međureligijsku 
saradnju i bogatstvo naše različitosti. Promocijom suživota različitih vjerskih i nacionalnih za-
jednica na području naše općine poslana je još  jedna pozitivna priča iz Jajca.

Organizator Festivala je JU Dom kulture Jajce u saradnji sa vjerskim zajednicama, dok su pokro-
vitelji bili Općina Jajce i Ministarstvo obrazovanja, nauke, mladih, kulture i sporta SBK/KSB.

Obilježen Međunarodni dan i Evropska noć muzeja

U paleti bogatih sadržaja koje Jajce nudi turistima nalaze se i tri muzeja čuvara istorije kra-
ljevskog grada i BiH. Svaki od njih na svoj način doprinosi obogaćivanju turističke ponude. 
Sredinom maja, domaćin ovog događaja u Jajcu, kojim se naglašava važnost muzeja u 
savremenom dobu, bio je Franjevački muzej Jajce koji je za ovu priliku vrata muzeja otvo-
rio u večernjem terminu uz slobodan ulaz i besplatnu uslugu vodiča. Franjevački muzej ima 
četiri stalne postavke: srednjovjekovna Bosna kroz koju je prikazana historija ovog područja u 
tom periodu, arheološka zbirka govori o kontinuitetu života na ovim prostorima, dok etnološ-
ka zbirka kroz fotografije govori o ljudima ovog kraja, starim bosanskim kućama, narodnim 
nošnjama, a Franjevci u Muzeju baštine i vrijednu sakralnu zbirku.

U Muzeju se čuvaju zemni ostaci posljednjeg kralja u Bosni, Stjepana Tomaševića, mač tipa 
Mošunj, reprinti/kopije Hrvojev misal i Hvalov zbornik. Za uređenje izložbenih postavki Muzej 
se okitio nagradama Collegium Artisticuma iz Sarajeva, te zavoda BigSee iz Ljubljane.

Dani Svetog Ive u Podmilačju

Svetište u Podmilačju je jedno od najstarijih hodočasničkih i zavjetničkih mjesta u Evropi koje 
posjećuju vjernici iz cijelog svijeta, pa je odgovornost svih nas da budemo dobri domaćini 
našim gostima koji u Danima Svetog Ive pohode naš grad. Dani Svetog Ive Krstitelja je zna-
čajna vjerska manifestacija za grad Jajce. Svake godine 24. juna održava se hodočašće u kojem 
učestvuje više hiljada vjernika. Tako je bilo i u 2023. godini kada se na ovom mjestu okupio 
veliki broj vjernika koji su, slaveći blagdan rođenja ovog sveca, molitvom tražili duhovni mir 
i ozdravljenje. Manifestacija je dvodnevna, organizatori su Vrhbosanska nadbiskupija i Župa 
Svetog Ivana Krstitelja-Podmilačje, a manifestaciju podržava i Općina Jajce.

42. Pozorišne/Kazališne igre BiH

Grad Jajce i ovog ljeta ugostio je brojne glumce i ljubitelje pozorišta. Dobrodošlicu u Jajce gosti-
ma poželio je Gradski duhački orkestar/Limena glazba Jajce i zvucima fanfara označio početak 
Igara. 42. Pozorišne/Kazališne igre BiH najznačajniji i najstariji pozorišni kulturni događaj u 
Bosni i Hercegovini otvorila je predstava Ljetopis o kralju Tvrtku Jasmina Imamovića u režiji 
Dine Mustafića i izvedbi BKC Sarajevo. 

U osam festivalskih dana prikazano je sedam predstava, a Igre je pratio i bogat program. Se-
lektorica 42. Pozorišnih/Kazališnih igara BiH bila je glumica i dugogodišnja pozorišna radnica 
Hasija Borić-Stojić.   

Jednoglasnom odlukom žirija „Gospođica” Ive Andrića u režiji Đurđe Tešić i izvedbi Narod-
nog pozorišta Republike Srpske, proglašena je za najbolju predstavu u cjelini. „Gospođica” 
je također proglašena i najboljom predstavom po ocjeni žirija publike, nagradom za najbolje 
glumačko ostvarenje okitila se Slađana Zrnić za ulogu Rajke, a  Dragana Purković-Macan na-
gradom za najbolju scenografiju.

Program otvaranja Igara svojim nastupom uveličale su sopranistica Dženana Huseinagić uz 
pratnju pijanistice Dženane Šehanović - Sarajlić, a publika je uživala i u nastupu rekreativno- 
plesnog centra „Zumba“ Jajce. U čast nagrađenih Igre su zatvorene predstavom “Cosa Nostra” 
u izvedbi Minke Muftić i Belme Salkunić.

Organizator Pozorišnih/Kazališnih igara BiH je JU „Dom kulture Jajce“, a generalni pokrovitelj 
Općina Jajce.

Dani srednjovjekovlja – Prijem za viteške postrojbe

Jajce je po šesti put bilo domaćin manifestacije „Dani srednjovjekovlja“ koja ima za cilj pro-
mociju srednjovjekovne kulturno-historijske baštine Bosne i Hercegovine. Jajce je ugostilo 
više od 150  vitezova, kneginja, dvorskih luda i muzičara iz Hrvatske, Slovenije, Srbije, Češke i 
BiH. Uz šarene odore, vijerno urađene replike, štitove, ali i oružje iz vremena kraljeva, grad je 
odisao periodom srednjeg vijeka. I ove godine posjetioci su mogli uživati u igrokazu krunidbe 
posljednjeg Bosanskog kralja Stjepana Tomaševića. Manifestaciju su obogatile i brojne ra-
dionice za djecu, a goste je zabavljala muzička grupa Mistral koja njeguju srednjovjekovnu 
muziku i ples.

Načelnik Općine Jajce Edin Hozan i Predsjedavajući Općinskog vijeća Josip Topić upriličili su 
prijem za predstavnike viteških postrojbi iz naše zemlje i regiona i zahvalili im na učešću na 
manifestaciji u Jajcu, uz želju da i ovo bude prilika za razvijanje novih prijateljstava i njegova-
nje i očuvanje kulturno-historijske baštine naše zemlje. 

Ova manifestacija u organizaciji Agencije za kulturno-povijesnu i prirodnu baštinu i razvoj tu-
rističkih potencijala grada Jajca i Udruge „Vitezovi kraljevskog grada Jajca“ u Jajce donese 
dašak srednjovjekovlja. Udruga „Vitezovi Kraljevskog grada Jajca“ za svoj četverogodišnji rad 
nagrađena je Zahvalnicom Općine Jajce. I ova manifestacija samo je jedna u nizu aktivnosti 
jajačkih vitezova na promociji bogate kulturno-povijesne baštine našeg grada. 

Pojavljuju se u brojnim spotovima i na najljepši način predstavljaju Jajce i BiH, a zaštitni su 
znak otvaranja Sarajevske zime i Viteške promenade u obilježavanju povelje Kulina bana. 

Kraljevski festival zabave

Ovogodišnju najavu ljeta označio je novi festival #KraljevskiFestivalZabave. Prvi dan Festivala 
obilježio je nastup Jelene Rozge na pozornici ispod Vodopada. Drugi dan bio je rezrvisan za 
nastup jedne od najvećih zvijezda muzičke rok scene Željka Bebeka. Zbog loših vremenskih 
uslova koncert je pomjeren, a Bebek je svojim nastupom uveličao manifestaciju Skokovi sa 
Vodopada Plive. 

Dženan Lončarević na Tvrđavi u Jajcu

Ideja za organizaciju koncerata na lokalitetu Tvrđave i ovaj put pokazala se opravdanom. Go-
tovo tri hiljade posjetilaca iz cijele BiH i regiona uživalo je u Dženanovom dvosatnom nastupu 
u prelijepom srednjovijekovnom ambijentu Jajačke tvrđave. Koncert je dio manifestacije Jajce 
Summer Fest.

Reperi na kupalištu Brana

Jajačka publika na kupalištu Brana uživala je ovog ljeta uz poznate bosanskohercegovačke 
repere Frenkie, Kontra i Indigo.

„Jajce Lake Fest”

Od ove godine Jajce je dobilo još jedan novi festival pod nazivom „Jajce Lake Fest”,  koji je u tri 
dana trajanja okupio na Malom Plivskom jezeru brojne muzičke zvijezde. Festival je osmišljen 
tako da na novoj, atraktivnoj lokaciji, tokom dana nastupaju brojni DJ umjetnici, a večernji sati 
rezervisani su za koncerte. Loše vremenske prilike malo su poremetile divan ugođaj Malog 
Plivskog jezera. Ovogodišnji, prvi „Jajce Lake Fest” obilježili su nastupi jajačkog umjetnika 
Albina, Isaka Šabanovića i Sax “n” Groove. Posebna atmosfera obilježila je nastup Tonija 
Cetinskog. 

DESANT NA JAJCE

Četvrti po redu Festival „Desant na Jajce“ obilježio je kraj mjeseca jula i ponudio je 
najsadržajniji program do sada, na jedinstvenoj lokaciji – amfiteatru ispod plivskog Vodopada. 
Manifestacija „Desant na Jajce“ nastala je u pandemiji i otvorila je vrata brojnim muzičarima za 
nastupe na atraktivnim lokacijama u gradu, uz projekciju najboljih filmova Sarajevo film festi-
vala u Jajcu.

Cilj Festivala je turistička promocija grada Jajca, koji s pravom važi za jedan od najljepših 
gradova u Bosni i Hercegovini.

Festival je otvoren koncertom poznatog bosanskohercegovačkog benda Mostar Sevdah 
Reunion sa repertoarom najljepših sevdalinki koje su se nizale podno Vodopada. Drugog 
dana Festivala posjetioci su uživali u nastupu  popularnog pop-rock banda S.A.R.S., a onda 
je pozornicu preuzela energična ekipa okupljena oko makedonskog DJ-a i producenta Kirila 
Djaikovskog. Treći dan Desanta bio je rezervisan za ljubitelje elektronske muzike. Na sceni 
ispod Plivskog Vodopada kao zvijezda večeri nastupio je poznati svjetski DJ David Morales uz 
pratnju domaćih DJ-a After Affaira, Nebs Jacka, RAJOTA i Machadoa.

Pored brojnih muzičkih dešavanja, potencijal kraljevskog grada Jajca je prepoznala i Direkcija 
Sarajevo Film Festivala. Projekcije najboljih filmskih izdanja 29. SFF-a ljubitelji filma pratili su 
u Muzeju Drugog zasjedanja AVNOJ-a. 

Organizatori „Desanta“ su Inicijativa Odmori u BiH i JU Agencija za kulturno-povijesnu 
i prirodnu baštinu i razvoj turističkih potencijala grada Jajca, uz podršku Općine Jajce i 
općinskog načelnika Edina Hozana, Vlade Srednje-Bosanskog kantona i Ministarstva kulture i 
sporta Federacije BiH.

„Zvijezda turizma BiH“ - Međunarodni skokovi s Vodopada 

„Zvijezda turizma BiH“ manifestacija Međunarodni skokovi s Vodopada opravdala je postoja-
nje. U Jajcu se tražilo mjesto više, a ovaj događaj okupio je više od 3000 posjetitelja.

U konkurenciji 20 skakača iz Bosne i Hercegovine, Srbije i Crne Gore titulu najboljeg ponio je 
Evald Krnić iz Crne Gore. Drugo mjesto pripalo je Dini Bajriću iz Sarajeva, dok je trećeplasirani 
bio Rade Šćepanović iz Kolašina. 

Turisti su stizali sa svih strana svijeta, svi smještajni kapaciteti u gradu bili su popunjeni, a 
potražnja na Bookingu potvrdila je izuzetno velik interes za Jajce. Sve ovo svjedoči o velikoj 
reputaciji Jajca kao poželjne destinacije u Bosni i Hercegovini. 

Organizacija ovog sportsko-turističkog događaja povjerena je JU Agencija za kulturno-povi-
jesnu i prirodnu baštinu i razvoju turističkih potencijala grada Jajca. Generalni pokrovitelj ove 
manifestacije je Općina Jajce. 

Jajce, kao povijesni dragulj ove regije, nastavlja privlačiti sve veći broj posjetitelja, spajajući 
prirodne ljepote s nezaboravnim događajima, čime ostaje vodeća turistička destinacija u 
Bosni i Hercegovini. 

54



Koncert rock zvijezde Željka Bebeka dodatno je obogatito cjelokupni program ove sportsko-tu-
rističke manifestacije.

Bebek: Ovo je najljepše mjesto na svijetu!

Na platou podno Vodopada Plive svoj prvi solistički koncert održao je legendarni Željko Bebek. 
Više od dva sata svirke, plato uz Vodopad bio je popunjen do posljednjeg mjesta,  a pjevale su 
se bezvremenske pjesme Selma, Ima neka tajna veza, Ipak poželim neko pismo….

– Ovo je najljepše mjesto na svijetu. Inspiriran sam ovim divnim prirodnim amfiteatrom, vodo-
padom, nikad u životu nisam nastupio na ovako lijepom mjestu –  izjavio je Bebek s pozornice.

8. Likovna kolonija „Jajce Art 2023“ 

Ovaj međunarodni kulturni događaj okupio je umjetnike iz BiH, Hrvatske, Srbije i Crne Gore 
koji su stvarali na različitim lokacijama. Prirodne ljepote i historijski spomenici grada Jajca još 
jednom su bili nepresušna inspiracija umjetnicima.  Koloniji su se pridružili i polaznici Škole 
crtanja Gradske galerije Jajce pod vodstvom jajačkog akademskog slikara Samira Hažbića. 
Upriličena je Izložba radova nastalih na Koloniji koji ostaju u stalnoj postavci Gradske galeri-
ja Dom kulture Jajce. U pratećem programu 8. Likovne kolonije „Jajce art 2023“ održano je 
muzičko-poetsko veče na kojem su se predstavili Jajčani iz dijaspore Lela Zjajo i Šahin Omer-
spahić, a izvedena je i pozorišna predstava „Luda kuća“ autora Edina Drljevića u režiji nedavno 
preminulog Saše Petrovića.

„Jajce Art 2023”, održana je u organizaciji Doma kulture Jajce i pod generalnim pokrovitelj-
stvom Općine Jajce.

„Lund u Jajcu“

Samostalna izložba fotografija „Lund u Jajcu“ autora Borislava Bore Kresojevića, Jajčanina sa 
adresom u Švedskoj, otvorena je u Gradskoj galeriji. Uz muzičke taktove bilo je to putovanje 
kroz istoriju Lunda. Boro na najljepši način, fotografijom i muzikom, promoviše i svoj grad 
širom svijeta.

Četiri festivala jajačkih KUD-ova

Kulturno umjetnička društva „Jajce“ i „Stari grad Jajce“ svojim, već tradicionalnim, festivalima 
obogatili su turističku ponudu grada Jajca i pridružili se sadržajima koji su obilježili Ljeto u 
Jajcu, te na najljepši način proslavili 14 godina svoga rada.

KUD „Jajce“ ugostio je više od 300 djece iz cijele BiH na 4. Festivalu dječijeg folklora. Zajed-
no sa učenicima Osnovnih škola „Berta Kučera“ i „13 Rujan“ upriličene su radionice tkanja, 
veza ornamenata i sicanja-tetoviranja za djecu i mlade. Centralni dio ovog Festivala bilo je 
„Veče folklora”. Na platou Katakombi održan je javni čas  o osnovnim varijantama narodnih 
igara, a održano je i takmičenje u brzom omotavanju tkanice i pravljenju scenskih frizura. KUD 
„Jajce” okitio se i domaćinstvom VII Festivala folklora „Dani Vlatka Jurića”.  Festival je otvo-
ren izložbom „Omaž Vlatku Juriću”, a obilovao je i nizom drugih sadržaja.

 

KUD-a „Stari grad Jajce“ organizacijom 2. Dječijeg festivala „Najljepši osmijeh“ u znak 
sjećanja na članicu ovog društva prerano preminulu Asju Beširević okupio je folklorne skupine 
najmlađih iz brojnih gradova naše zemlje. Priča o Djevojčici s najljepšim osmijeh nastavila 
je putovanje. U znak sjećanja na Asju jedna od planinarskih šetnica Kluba prijatelja prirode 
ponijela je naziv „Najljepši osmijeh”. XII Međunarodni festivala „Dani mladosti Jajce 2023.“ 
obilježila je interaktivna predstava i radionica pod nazivom „Stvaramo bajke u Klovnicinoj 
čitaonici”. Književnica Vernesa Manov najmlađe je poučavala kako stvarati bajke, poeziju, iz-
raziti vlastite misli i emocije kroz pisanje. Manifestacija je imala za cilj potaknuti ljubav prema 
književnosti i umjetnosti.

Ljetni koncert Gradskog duhačkog orkestra/Limene glazbe 

Centar grada u julsko predvečerje ispunili su zvuci poznatih pjesama, a Ljetnim koncertom 
Gradski duhački orkestar/Limena glazba Jajce pozdravio je brojne turiste i svoje Jajčane. Na 
ovaj način pridružili su se manifestaciji „Doživi ljeto u Jajcu“. Orkestar baštini tradiciju dugu 
126 godina, a nema sadržaja, bilo da je riječ o sportu, kulturi, obilježavanju značajnih datuma 
ili prvomajskom uranku da ne zasviraju. Već godinama zvucima fanfara najavljuju i najveći 
kulturni događaj u Jajcu – Pozorišne/Kazališne igre BiH. Ponosni su promotori svoga grada.

Jajce je u 2023. godini ponudilo različite sadržaje na različitim lokacijama i za svakoga je 
bilo po nešto. Prostor Tvrđave, Vodopada, kupališta Brana i Malog Plivskog jezera bili su 
ljetne pozornice za ljubitelje dobre svirke. Otvorili smo svoje kapije za umjetnike i putnike 
namjernike i opravdali sve titule koje smo ponijeli u 2022. godini. Sa novim projektima u 
2024. godini opravdat ćemo i  titulu top destinacija u SBK/KSB s najvećim brojem ostvarenih 
dolazaka za 2023. godinu!

Nakon bogatog kulturnog ljeta, nizom zanimljivih sadržaja, obogatili smo i jesen u Jajcu 
podižući turističku ponudu grada na viši nivo.

Svjetski dan turizma

Jesen je u Jajcu otvorena obilježavanjem Svjet-
skog dana turizma. Turistička zajednica općine 
Jajce u saradnji sa Agencijom za kulturno-po-
vijesnu i prirodnu baštinu i razvoj turističkih 
potencijala grada Jajca, Muzejom II zasjedanja 
AVNOJ-a, Franjevačkim muzejom Jajce, Mo-
telom Plaža, Hotelom Premium i Hotelom 
Plivsko jezero, u okviru obilježavanja Svjet-
skog dana turizma posjetiteljima su, uz niz po-
godnosti, otvorili svoja vrata i ponudili brojne 

turističke atrakcije uz popuste do 50 % , a neke i potpuno besplatno. 

Izložba umjetničkih radova Fondacije za muzičke, scenske i likovne umjetnosti

Izložbena postavka umjetničkih radova iz fun-
dusa Fondacije za muzičke, scenske i likovne 
umjetnosti Sarajevo koja djeluje pri Fede-
ralnom ministarstvu kulture i sporta prvih 
dana jeseni otvorena je u holu Doma kulture 
Jajce. Riječ je o kolektivnoj izložbi na kojoj su 
predstavljeni radovi 28 renomiranih bosan-
skohercegovačkih umjetnika različite starosne 
dobi. Radovi su izvedeni različitim slikarskim, 
odnosno grafičkim tehnikama, putem foto-

grafije ili kombinovanih medija, a Fondacija je odabrala grad Jajce, zajedno sa šest drugih BH 
gradova za predstavljanje ove izložbe. 

Medeni zlatnik

Slatki suvenir „Medeni zlatnik“ vraća nas u prošlost Jajca. Nastao je po uzoru na novčić kralja 
Stjepana, posljednjeg bosanskog kralja, čiji posmrtni ostaci se čuvaju u Jajcu, a simbolizuje 
cijelu srednjovjekovnu državu Bosnu. Proizvod je to slastičarnice Granny Kate’s iz Jajca, vlasnice 
Josipe Kulenović. Promocija „Medenog zlatnika“ upriličena je početkom oktobra u  Gradskom 
parku, u srednjovjekovnom ozračju i prekrasnom ambijentu. Ovaj kolač, nazvan „Medeni zlat-
nik” nije samo ukusna poslastica, već i prava posveta Jajcu. 

59



Kreatorica je s pažnjom koristila tradicionalne recepte kombinujući s proizvodima iz Jajca, 
kako bi stvorila ovu jedinstvenu deliciju. Promocija Medenog zlatnika održana je uz podršku 
Turističke zajednice Jajce, koja i promovira ovaj autohtoni suvenir.

Obilježena Dječija nedjelja

Centar za socijalni rad Jajce brojnim aktivnostima obilježio je Dječiju nedjelju. Prva sedmi-
ca mjeseca oktobra bila je u znaku  promocije prava djece i druženja sa djecom vrtićkog i 
školskog uzrasta. Organizovane su posjete i druženja sa mališanima Dječijeg vrtića „Bare“ i 
PPU „Emina“.  O dječijim pravima, uz slatke poklone i nagrade, razgovaralo se i sa školarci-
ma OŠ „Jajce“ Kruščica, područna škola Kuprešani. Upriličena je posjeta Udruženju „Vodopad 
ljubavi“, organizovano nekoliko radionica, a djeca su svoje želje ispisala na „zidu želja“. 

Osnovci su timski duh i tjelesnu aktivnost iskazali kroz sportske igre, a za djecu korisnike Cen-
tra za socijalni rad, uz poklone, upriličena je posjeta Zubnoj ambulanti i Vatrogasnom društvu.

Oktobar – mjesec prevencije karcinoma dojke

Nizom aktivnosti jajačko Udruženje oboljelih od karcinoma dojke i drugih malignih oboljenja  
„Nada“ obilježilo je rozi oktobar. Članice Udruženja pridružile su se šetnji „Slavimo život“, obi-
lježile Dan roza trakica i organizovale edukativna predavanja. Općina Jajce podržava aktivnosti 
ovog Udruženja koje, uz to što pomaže oboljelima od ove opake bolesti, radi i na prevenciji, 
posebno u ruralnim područjima.

Šopovi dani na Plivi 

Manifestacija „Šopovi dani na Plivi“ kojom Jajčani s ponosom  čuvaju uspomenu na lik i djelo 
pjesnika Nikole Šopa obilježila je oktobar u Jajcu. 22. manifestacija u čast jednog od najzna-
čajnijih pjesnika dvadesetog stoljeća u gradu velikog slapa, kako je Jajce nazivao, bila je pose-
bna u odnosu na sve ostale. 

Manifestacija je otvorena Književnom večeri Božene Volić, učiteljice i književnice koja je 
odrasla u Travniku. Volić, koja između ostalog piše za djecu i mlade, posjetila je jajačke škole 
i razgovarala sa učenicima. Središnja gošća ovogodišnjih Šopovih dana na Plivi bila je bosan-
skohercegovačka književnica,  pjesnikinja, autorica kratkih priča za djecu, kolumnistica Ferida 
Duraković.

U okviru Šopovih dana na Plivi koje dvadeset i drugi put zaredom uspješno organizuje HKD 
„Napredak“ Podružnica Jajce sa ciljem da se o Šopu u Jajcu, u kojem je rođen prije 119 godina, 
oživi sjećanje na ovog čudesnog pjesnika, gostovala je i književnica Mirjana  S. Drenjančević.
Dodijeljene su i nagrade za najbolji literarni rad, a jajački školarci predstavili su se 
književnim večerima i performansima. Učenici srednjih škola odmjerili su svoje znanje u kvizu 
„Upoznajmo Šopa“, dok su se osnovci natjecali u čitanju djela Nikole Šopa i slikanju.

Organizaciju 22. Šopovih dana na Plivi, kao jednu od najznačajnijih književnih manifestacija u  
Bosni i Hercegovinu, pomogli su Općina Jajce i Središnja Uprava Napretka.

U Bosni i Hercegovini i Jajcu Šop ima poštansku marku, na novčanici je od 100 KM, a svake 
godine u oktobru pjesnici u Jajcu ožive sjećanje na profesora-pjesnika u njegovoj rodnoj 
kući, u gradu u kojem ima spomenik, ulicu i školu koji nose njegovo ime, što mnogo govori 
o veličini ovog umjetnika ali i poštivanju lika i djela Nikole Šopa.

„Čovjek iz Divičana”

U okviru obilježavanja 526. obljetnice kru-
nidbe posljednjeg bosanskog kralja u Jajcu je, 
sredinom mjeseca novembra, otvorena Izlož-
ba „Pitoreskni srednji vijek” autora Emira i 
Edina Durmiševića, koja kroz brojne ilustraci-
je dočarava detalje iz života tog vremena.  
Izložbu je obilježilo  predstavljanje naučno-is-
traživačkog projekta „Lice srednjovjekovne 
Bosne”.

„Čovjek iz Divičana” oživljen je uz pomoć posebnog softvera. Institut za genetičko inženjer-
stvo i bitehnologiju Univerziteta u Sarajevu uradio je 3D rekonstrukciju čovjeka iz XIV vijeka 
koji je živio u srednjovjekovnoj Bosni. 

Riječ je o izgledu srednjovjekovnog čovjeka čiji su skeletni ostaci otkriveni u sarkofagu na 
lokalitetu Potkriž u mjestu Divičani kod Jajca. Na ovaj način, ovaj srednjovjekovni čovjek iz 
Divičana, vraćen je bar na trenutak kući.

Dani AVNOJ-a u Jajcu 2023

Javna ustanova Muzej II zasjedanja AVNOJ-a bila je domaćin manifestacije „Dani AVNOJ-a“. 
Ova godina bila je u znaku obilježavanja jubilarnih 80 godina od održavanja Drugog zasjeda-
nja AVNOJ-a u Jajcu. Brojne delegacije tim povodom posjetile su Jajce i uveličale obilježavanje 
ovog događaja. Muzej II zasjedanja AVNOJ-a ovu manifestaciju organizuje od 2008. godine 
kada je obnovljeni Muzej i zvanično ponovo otvoren. Manifestacija „Dani AVNOJ-a u Jajcu“ 
jedinstvena je na našim prostorima. Muzej II zasjedanja AVNOJ-a na ovaj način čuva sjećanje 
na antifašističku tradiciju svih jugoslovenskih naroda.  

Tokom godine Muzej je ugostio brojne turiste iz cijelog svijeta, školske ekskurzije, mlade is-
traživače koji su imali priliku posjetiti muzejsku salu u kojoj je održano II zasjedanje AVNOJ-a, 
stalnu postavku originalnih fotografija i dokumenata, galeriju u kojoj su izloženi originalni 
crteži slikara Božidara Jakca, biblioteku sa oko 3.000 naslova, knjiga, časopisa i kataloga, a 
posebnu pažnju privlači „Mala partizanka” – lokomotiva nacionalni spomenik BiH koja sim-
bolizira hrabrost, odlučnost i jedinstvo koji su bili prisutni tokom borbe za slobodu. Muzej je 
svojevrsni svjedok historije u Jajcu kojeg tokom godine posjeti 20.000 ljudi. Ove godine ugos-
tili su i OCAS (Orquestra de Cámara de Siero) španjolski orkestar koji se zalaže za društvenu i 
kulturnu integraciju kroz muziku, te iznova bili domaćini projekcije izabranih filmova Sarajevo 
Film Festivala. 

Općina Jajce ulaže napore na očuvanju ove važne institucije i podržava različite projekte u 
nastojanju da Muzej približi posjetiocima.

Općina Jajce, svih ovih godina, kroz različite projekte, podržava rad velikog broja sportskih 
klubova. U okviru Sportskog saveza općine Jajce djeluju 34 sportska kolektiva koja okuplja-
ju veliki broj članova, a dobrim rezultatima i brojnim manifestacijama obilježili  su i  2023. 
godinu. 

220.000 KM uloženo je u rad sportskih klubova, za sportske manifestacije i posebne na-
grade najistaknutijim sportistima i klubovima. Svi sportski događaji koji su organizovani na 
području općine na svoj način doprinijeli su promociji grada. 

20. Izbor najuspješnijih sportista i sportskih ekipa Kantona

Na jednoj od najznačajnijih sportsko-kulturnih događaja na području SBK/KSB, manifestaciji 
„Izbor najboljeg sportiste Kantona za 2022. godinu“ upriličenoj u 2023. godini nagradama su 
se okitili i Jajčani. 

Najuspješnija kadetkinja je Patricija Jurišić, članica Karate kluba „Kumite“ Jajce. U kategoriji 
kadeta u ekipnim sportovima najuspješniji je Martin Sivonjić član  NK„Jajce“, dok je titula 
najuspješnije kadetske ekipe u muškoj konkurenciji dodjeljena Nogometnom klubu „Jajce“.

Izbor sportiste općine Jajce

Anđelko Dražetić, član Atletskog kluba „Vodopad“ Jajce najuspješniji je sportista općine Jajce. 
Titulu najuspješnije sportistkinje iz ekipnih sportova ponijela je Martina Martinović članica 
Odbojkaškog kluba „Time Out“ Jajce. 

U organizaciji Sportskog saveza općine Jajce održana je manifestacija „Izbor sportiste općine 
Jajce za 2022. godinu“. 

Nagrađeno je 40 pojedinaca i kolektiva, sportski radnici i sportski entuzijasti koji su ostavili 
neizbrisiv trag razvoju sporta u Jajcu, a u svim sportskim kolektivima prepoznati su mladi 
uspješni sportaši kojima su dodjeljena priznanja u kategoriji „Mlada sportska nada“. 

Za najuspješnije sportiste u kategoriji juniora proglašeni su: Boris Vođević AK „Vodopad“, 
Petar Bojanić RK „Jajce“, Nancy Cerić AK „Vodopad“ i Ena Mađo OK „Time Out“. Titulu 
najuspješnijih sportista u kategoriji kadeta ponijeli su: Matija Lučić AK „Vodopad“, Martin Sivo-
njić NK „Jajce“, Patricija Jurišić KK „Kumite“ i Iman Agić OK „Time Out“. Rukometni Klub 
Jajce najuspješnija je ekipa u muškoj konkurenciji, dok je trener ovog Kluba Benjamin Halaba 
proglašen za najuspješnijeg trenera u ekipnim sportovima. OK “Time Out” najuspješnija je 
juniorska i kadetska ekipa u ženskoj konkurenciji, dok je NK „Jajce“ najuspješnija kadetska 
ekipa u muškoj konkurenciji.

Rukometni kamp Marko Panić

Jajce je potkraj mjeseca juna bilo domaćin Rukometnog kampa za djecu i mlade „Handball 
camp Marko Panić”, nazvan po igraču francuskog Montpelliera, Jajčaninu Marku Paniću. 
Kamp u Jajcu okupio je djevojčice i dječake uzrasta od 12 do 18 godina iz Bosne i Hercegovine, 
Švedske, Njemačke, Hrvatske i Austrije. Sedam dana treniranja, usavršavanja rukometnih 
vještina, obilaska historijske jezgre grada Jajca, kupanja u jezeru, ali i sklapanja novih prija-
teljstava bio je osnovni cilj sedmodnevnog druženja u Jajcu. 

Učesnike Kampa posjetio je i Načelnik Općine Jajce Edin Hozan i posebnu zahvalnost uputio 
Jajčaninu Marku Paniću, organizatoru ovog projekta. 

„Izražavam zadovoljstvo što smo u Jajcu ugostili vrhunske rukometne sportiste, ali sam 
posebno sretan što su dječaci i djevojčice u ovom Kampu imali priliku učiti od reprezentativa-
ca  i velikih rukometnih znalaca. Hvala našem Paniću koji radi velike stvari za naš grad, ali i 
svima vama koji ste na bilo koji način pomogli da ovi mladi talenti jednog dana krenu vašim 
sportskim stazama“, istakao je Hozan.

Kamp je okupio nekoliko izuzetno značajnih imena iz svijeta rukometa. Uz domaćina, našeg 
Marka Panića, mladim učesnicima Kampa svoja znanja prenio je bivši bh. reprezentativac 
Edin Bašić, potom Petar Jokanović bivši golman reprezentacije BiH, trenutno golman prvaka 
Islanda, te istaknuti rukometaši Stanko Sabljić i Jajčanin Alen Poričanin, trener rukometnog 
kluba HK Malmö Švedska. Posebno iznenađenje bilo je učešće uglednih igrača iz Vesprema i 
Montpelliera: Hugo Descat i Staš Skube. Podršku u radu sa mladima pružili su i domaći treneri 
Benjamin Halaba i Tomislav Brnjak. 
 
Rukometni klub Jajce, u kojem je proslavljeni bh. reprezentativac Marko Panić započeo svoju 
karijeru, suorganizator je Kampa, a ovu inicijativu je podržala i Općina Jajce. 

Prijem za sportske kolektive 

Načelnik Općine Jajce Edin Hozan i Predsje-
davajući Općinskog vijeća Jajce Josip Topić  
upriličili su prijem za najbolje nogometaše 
Nogometnog kluba „Jajce“, te najuspješni-
je odbojkašice Ženskog odbojkaškog kluba 
„Jajce-Nansen. 

Članice Ženskog odbojkaškog kluba 
„Jajce-Nansen” prvakinje su Omladinske lige 
SBK/KSB. Na završnici odigranoj u Jajcu, u 
Final Four, jajčanke su, uz vodstvo trenera 

Šekiba Makića, bile najbolje. Kapitenica Nadija Joldić proglašena je najboljom igračicom, 
Anja Bogić dobila je priznanje za najboljeg libera, a Alema Joldić za najboljeg blokera. Klub je 
prvenstvo završio bez poraza i izgubljenog seta. I ostale ekipe postigle su značajne uspjehe. 
U Omladinskoj ligi SBK/KSB, pionirke su osvojile prvo mjesto, a prvim mjestom su se okitile i 
pretpionirke. 

U kategoriji kadetkinja, ekipa „Jajce-Nansen“ plasirala se na treće mjesto, dok su juniorke 
završile na petom mjestu. 

Iza  nogometaša NK „Jajce“ je jedna od najuspješnijih sezona. Kraljevi su odigrali 113  
zvaničnih utakmica i ostvarili 75 pobjeda i 23 poraza, uz gol razliku 440:188. Ena Kasum i 
Natalija Marušić, članice ovog Kluba, sudjelovale su u selektivnom okupljanju U13 selekcije 
BiH za regiju zapad, sedam pionira učestvovalo je na selektivnom okupljanju pionirske selekci-
je SBK. Seniori su u velikom nogometu osvojili prvo mjesto bez poraza u Kantonalnoj ligi grupa 
B. I ostale selekcije ovog Kluba ostvarile su takođe visok plasman u svom rangu takmičenja 
pod rukovodstvom stručnog tima i vodstvom trenera Admira Poturovića i Josipa Klarića.

PODRŠKA SPORTSKIM MANIFESTACIJAMA 

8. Međunarodni košarkaški KUP kraljevskog grada uz Dan općine

Pehar Kraljevskog grada Jajce pripao je U-14 
reprezentaciji Bosne i Hercegovine koja se drugi 
put okitila zlatom odbrnivši prošlogodišnju ti-
tulu. Drugo mjesto osvojila je U-14 reprezenta-
cija Crne Gore, dok je treće mjesto zauzela 
„Igokea“ iz Aleksandrovca. 

Najbolji strijelac bio je Imran Subašić iz KK 
„Realway“ Sarajevo, dok je za MVP - najko-
risnijeg igrača turnira proglašen Kenan Alispa-

hić iz U14 BiH. Odigrano je 12 utakmica, a preko 120 mladih košarkaša, dječaka rođenih 2009. 
godine i mlađih, pokazalo je svoj talenat. 

U tri dana, koliko je trajao KUP, za titulu najboljih nadmetale su se ekipe: domaćin KK 
„Vodopad“ Jajce, U-14 Reprezentacija BiH, KK „Budućnost“ Bijeljina,  KK „Sava“ Beograd, 
U-14 Reprezentacija Crne Gore, KK „Cerak“ Beograd, KK „Realway“ Sarajevo, te KK „Igokea“ 
Aleksandrovac. Turnir je održan u organizaciji Košarkaškog kluba „Vodopad“ i pod pokrovitelj-
stvom Općine Jajce.

3. Međunarodni šahovski turnir „Jajce Open 2023” uz Dan općine

Prvo mjesto, nakon uzbudljivih partija, pripalo je Siniši Dražiću velemajstoru iz Srbije koji je 
osvojio 7,5 poena, a iza njega su se plasirali Mladen Palac, Emir Dizdarević, Miroljub Lazić i 
Zoran Runić sa 7 poena. Na turniru je učestvovalo 108 šahista iz BiH, Austrije, Hrvatske, Crne 
Gore i Srbije, među njima devet velemajstora i sedam inter majstora. Igralo se po švicarskom 
sistemu u 9 kola, sa tempom igre 12 minuta+ 3 seknude po igraču i rejtingovan je za RAPID 
rejting listu FIDE. Šahovski klub Jajce bio je domaćin turnira, a pokrovitelj Općina Jajce.

Male olimpijske igre

U organizaciji Udruženja pedagoga tje-
lesne i zdravstvene kulture Jajce održane su 
četvrte po redu „Male olimpijske igre” učenika 
osnovnih i srednjih škola sa područja općine 
Jajce. Cilj ovog projekta je promovisanje zdra-
vog načina života i tjelesne aktivnosti kod djece 
i mladih. Ova manifestacija je prilika za djecu 
i mlade da pokažu svoje sportske vještine, ali 
i da se druže. Takmičilo se u sedam različitih 

sportova: nogomet, odbojka, košarka, atletika, šah, stoni tenis i streljaštvo. Općina Jajce po-
držala je održavanje Malih olimpijskih igara. 

„Utrka ljubavi Jajce 2023“

U organizaciji Floorball kluba „Lavovi“ Jajce 
održana je treća humanitarna utrka pod nazi-
vom „Utrka ljubavi Jajce 2023“. Trka je bila vir-
tualnog karaktera, pa su tako svi zainteresovani 
za podršku mogli trčati ili hodati koliko god i 
bilo gdje na svijetu. Centralni događaj upriličen 
je u Jajcu potkraj aprila mjeseca. Pod motom 
„Neka ljubav teče“ mnogi su se odazvali ovom 
pozivu i pridružili se trećoj humanitarnoj 

utrci. Sav prihod uručen je Udruženju „Vodopad ljubavi“ Jajce. 

Međunarodna rafting regata na rijeci Vrbas okupila učesnike iz cijelog svijeta

U organizaciji Rafting kluba Jajce u junu je na 
rijeci Vrbas održana  jedna od najmasovnijih 
rafting regata. 17. Međunarodna regata oku-
pila je ekipe iz BiH, Srbije, Hrvatske, SAD-a, 
Austrije, Italije i Njemačke. Rijeka Vrbas, po-
znata po svojim brzacima i prekrasnoj prirodi, 
pružila je idealne uslove za održavanje spusta. 
Sudionici su imali priliku testirati svoje vještine 
i snagu na zahtjevnim brzacima, ali i uživati u 

ljepoti okolne prirode. Kamp smješten na kupalištu Brana bio je centralno mjesto druženja i 
zabave.

Enduro Cross Country 

Moto klub „Enduro Jajce” bio je domaćin 4. 
utrke Prvenstva BiH 2023. u Enduro moto-
sportu. Utrka je održana u Velikom Dolu. Loše 
vremenske prilike nisu omele učesnike da se 
okupe u velikom broju. Vozilo se u klasama: 
amater, turist i veteran, a vozači su pokaza-
li svoje vještine vožnje u teškim uslovima. 
Na vrhu postolja za pobjednika četvrte utrke 
Prvenstva BiH našao se Martin Šego iz ekipe 
EEK „Mostar”.

U Jajcu ljubitelji moto sporta iz cijele Evrope 

Bajkerska avantura na Malom Plivskom jezeru u Jajcu upotpunila je svojim sadržajem Lje-
to u Jajcu. 16. Moto susreti u Jajcu okupili su preko 1.000 bajkera iz BiH, Hrvatske, Srbije, 
Crne Gore, Slovenije, Mađarske, Austrije, Njemačke i Švedske. Motociklistički klub „Padrino“ 
ugostio je motocikliste iz više od 130 klubova. Nije izostao svečani defile kroz centar gra-
da. Manifestaciju je podržala i Općina Jajce, a učesnici su, nakon dvodnevnog druženja u 
moto kampu postavljenom na Mlinčićima, ponijeli lijepe uspomene iz Jajca. MK „Padrino” 
Jajce moto susretom u kraljevskom gradu Jajcu na najbolji način je predstavio svoj grad kao 
poželjnu turističku destinaciju. 

13. Biciklijada dolinom rijeke Plive
 
U organizaciji Planinarskog društva „Ćusine“ u maju je održana jedna od najatraktivnijih 
biciklijada u BiH „Biciklijada dolinom rijeke Plive“. Vožnja na relaciji Jajce-Jezero-Šipovo-Pljeva 
biciklistima iz brojnih gradova pružila je nezaboravno iskustvo i uživanje uz prekrasne krajolike 
i najljepše predjele BiH, dolinom rijeke Plive. 

Više od 200 biciklista stiglo je na cilj, a učesnicima su dodijeljene diplome i zahvalnice. Ova 
manifestacija ima za cilj ne samo promociju rijeke Plive kao turističkog potencijala, već i pro-
mociju zdravog načina života. Održavanje Biciklijade podržala je i Općina Jajce.

Jajački auto klubovi domaćini manifestacija „Auto slalom“ i „Auto rally“

5. Međunarodni auto slalom „Plivska jezera 2023“ u organizaciji SAK „Komotin“ Jajce okupio 
je brojne takmičare iz BiH, Slovenije, Hrvatske i Srbije. Ove godine slalom se vozio na dionici 
regionalne ceste Divičani-Kuprešani u dužini od 1450 metara. Slalom se boduje za prvenstvo 
FIA CEZ i Otvoreno prvenstvo BiH. 

Auto rally „Jajce 2023“ okupio je, pored domaćih auto klubova, brojne vozače zaljubljeni-
ke ovog sporta. Ovo već dvadesetsedmo po redu takmičenje u sportskom automobilizmu u 
organizaciji Auto kluba „Jajce“ boduje se za Prvenstvo BiH, što dodatno potvrđuje važnost 
jajačkog Auto rallya. Takmičenje promoviše sigurnu vožnju na sigurnom terenu, a posjetioci 
su svjedočili uzbudljivim i atraktivnim vožnjama takmičara u četiri različite kategorije.

Općina Jajce podržala je ove manifestacije, a Jajčani su i u 2023. godini dobrim rezultatima 
proslavili svoje klubove: SAK „Komotin“, AK „Jajce“ i AMM „EMM“. 

Članovi KK „Kumite“ boje BiH branili na Evropskom i Balkanskom prvenstvu

2023. godinu obilježilo je učešće Patricije Jurišić, članice ovog Kluba, na Evropskom 
prvenstvu na Cipru gdje je s ponosom predstavljala BiH i svoj grad. Patricija je ponijela i titulu naj-
uspješnije kadetkinje na izboru sportiste Kantona. Na Balkanskom prvenstvu za kadete, 
juniore i U21, održanom u Sloveniji, u reprezentaciji BiH nastupili su i članovi KK Kumite Ismail 
Hrnjić i Nikolina Đaković. Najbolji rezultat na Balkanskom dječijem prvenstvu održanom u 
Crnoj Gori postigla je državna prvakinja u svojoj kategoriji Azra Hadžić, članica ovog Kluba. U 
2023. godini  Klub je nastupio na više od 30 takmičenja i okitio se sa preko 120 medalja različi-
tog sjaja. Klub je dobio i dva nova majstora karatea: Patricija Jurišić i Alma Hadžić postale su 
nosioci crnog pojasa 1. DAN, dok je trener Ante Katić majstor karatea 3. DAN.

Jajački ribolovci prvaci BiH

Sportsko ribolovno udruženje „Zlatovčica” u 
2023. godini okitilio se priznanjima i ugostilo 
brojne ribolovce na nekoliko značajnih tak-
mičenja. Jimmy Budeš, Dino Mecavica i Igor 
Lacić

Spin Team SRU „Zlatovčica” prvaci su BiH, a 
Dino Mecavica predstavljao je našu zemlju na 
20. svjetskom prvenstvu varaličara u Bugar-
skoj. Na obalama Plive održan je KUP SBK u 
disciplini spin ribolova. Najveći uspjeh posti-

gla je ekipa Jajce 1, osvajači državnog kupa. KUP grada Jajca u sportskom ribolovu okupio je 
ribolovce iz Srbije, Hrvatske, Makedonije i BiH. 
Na Malom Plivskom jezeru održan je i KUP grada Jajca „Rafael Grgić” u disciplini lova ribe udi-
com na plovak. SRU „Zlatovčica“ redovno vrši poribljavanje naših voda, ali i odlično promoviše 
prirodne ljepote Jajca.  

Čarolija i ugođaj božićnih i novogodišnjih praznika krasila je grad Jajce i na izmaku 2023. 
godine. Općina Jajce i brojne nevladine organizacije uložile su ogromne napore kako bi 
Jajce odisalo u prazničnom duhu i bilo iznova zanimljivo turistima koji su i u decembru po-
hodili naš grad.

Čarobni Advent u Jajcu

Kraj 2023. godine obilježila je čarolija Adventa u Jajcu, još ljepša i još raskošnija nego rani-
jih godina. Turistička zajednica Jajce, Udruga Hrvoje Vukčić Hrvatinić, Udruga „Kralj Stjepan 
Tomašević“, Udruga „Vitezovi kraljevskog grada Jajca“ i HKD „Napredak“ Jajce pobrinuli su 
se da Jajce zablista u decembarskim noćima Adventa i Adventskog sajma. Adventski sajam 
osvanuo je u centru grada i uz brojne delicije i specijalitete, kutak za fotografisanje, nastupe 
mladih jajačkih plesačica, muzičkih grupa i zborova, sadržaja za djecu i Adventski vijenac 
na fontani obilježili su ovaj događaj, a Jajčani su se družili u prekrasnim noćima Božićnog 
Adventa. 

U Novu godinu sa najljepšim željama

Udruženje „Vodopad ljubavi“ sa najljepšim 
željama za bolju i sretniju Novu 2024. godinu 
posjetio je načelnik Općine Jajce Edin Hozan i 
prigodnim poklonima obradovao dječicu ovog 
Udruženja. 
„Ne možemo vas razumjeti, ali možemo su-
osjećati. Znam da se vi lavovski borite, ali sam 
siguran da je lakše uz razumjevanje. Ja vam 
se kao čovjek divim i poštujem i vas i ono što 

činite i radite za ovu djecu. Sretan sam što smo iznašli načina da obezbijedimo namjenske 
prostorije za rad Udruženja i što ćete u iste moći useliti već početkom naredne godine“, istakao 
je Načelnik Hozan.

Novoj godini raduju se svi u nadi da će biti bolja od prethodne. Godine nisu važne, jer 
svi smo mi i mala i velika djeca. Ovaj broj Biltena zaokružit ćemo pričama o najmlađim i 
najstarijim Jajčanima. 

Općina Jajce pobrinula se i ove godine da najmlađi Jajčani sretni i nasmijani isprate staru i 
dočekaju Novu 2024. godinu. Veselo je bilo u Igraonici Peekaboon. Uz Djeda Mraza, paketiće, 
sokiće, maskote i mnoštvo iznenađenja mališani su uživali u dočeku Dječije Nove godine. 
Pokrovitelj ove vesele zabave bila je Općina Jajce, a igraonica Peekaboon se potrudila da ma-
lišanima upriliči nezaboravan provod.

Udruženje/Udruga penzionera/umirovljenika općine Jajce iznova je opravdalo svoj moto: 
“Čovjek ne može da učini ništa protiv toga što je star, ali se mora svim silama boriti da ne 
zastari”. U nizu aktivnosti u 2023. godini jajački penzioneri organizovali su ispraćaj stare i 
doček Nove godine i dokazali da su godine samo broj. 

U njihovim prostorijama uvijek je živo, organizuju se radionice, pab kvizovi, održava fitnes, 
pjeva, pleše, igra šah, čita i razgovara. Inicijatori su ideje osnivanja staračkog doma, a poseb-
no su ponosni na svoj Hor/Zbor penzionera/umirovljenika. Okupljaju više od 2.300 članova i 
dobitnici su Nagrade općine Jajce i Zahvalnice općine Jajce.

Uz sve ove priče, aktivnosti i projekte možemo reći da je 2023. godina bila uspješna. Ipak, 
želimo svima nama uspješniju, sretniju i radosniju Novu 2024. godinu!

